
ӨМНӨХ ҮГ

	 

	Энэ бяцхан товхимлыг манай дэлхий, түүн дээр үүсэн бүрэлдсэн амьдралын тухай орчин үеийн ойлголт, эрт галавын сөнөж мөхсөн аймшигт үлэг гүрвэлийн судалгааны ховор олдвор, шим ертөнцийн хөгжлийн түүхийн асуудлаар эрдэмтдийн баримталсаар ирсэн үзэл бодол, амьдралын хөгжлийн үндсэн үе шатнуудын талаар бичиж уншигч танд барихдаа Монгол орон бол байгалийн шинжлэх ухааны олон салбаруудын дотроос палеонтологийн судалгааны гайхамшигт ховор нандин олдвороор дэлхийд гайхуулдаг цөөн хэдэн орны нэгэн билээ гэж хэлэх гэсэн юм.

	Бусдын бичсэнийг л уншиж түүнээс суралцаж явснаас биш дорвитойхон өгүүлбэр зохиох ч чадвараар мөхөс биднийг ийм зүрх гаргасанд санах сэрэхийн дэмжлэг үзүүлж болгоон соёрхоно уу.

	 

	
1. ШИМ ЕРТӨНЦИЙН ҮҮСЛИЙН ТУХАЙ

	 

	Газар дэлхийд амьдрал анх 4 миллиард жилийн тэртээд үүссэн гэвэл амЬдралын үүслийн нэгэн эх сурвалж болох химийн хувьсал түүнээс ч хавьгүй эрт эхэлсэн байж болох юм.

	Амьдралын үүсэл гэдэг нь голлох утгаараа амьгүй байгалиас амьтай ертөнцөд дэвших үсрэлт юм. Амьдралын үүслийн талаарх анхны ойлголт нь ерөөс амьдрал байсан, үргэлж мөнхөд үүсэн дэлгэрч ирсэн гэх үзэлтэй холбоотой байна. Ийм ойлголт эрт балар үеэс бараг XIX зуун хүрч иртэл байсаар л байв. Чухамдаа чийгийн өт лаг шавраас буй болж, ялаа, царцаа, шавж мэтийн амьтад элдэв ялзмагаас үүсдэг мэтээр үзэж байв. Ийм гэнэн ойлголтыг үгүйсгэх анхны баримтыг ХVII зууны сүүлчээр эрдэмтэн Реди гаргаж чийгийн өт нь ялааны авгалдай болохыг баталсан байна. Энэ үед эрдэмтэд өндөр температурт ариутгагдсан битүү саванд ямар ч тохиолдолд амьд юм үүсдэггүйг тогтоов. 1862 онд Францын шинжлэх ухааны академиас амьдралын үүслийн асуудлыг зөв шийдвэрлэсэн эрдэмтнийг шагнах тусгай шагнал гаргасан байна. Амьдрал бол зөвхөн амьд бие махбодоос үүсдэгийг тогтоосон Луй Пастерийг Францын академийн тусгай шагналаар шагнажээ. Шинжлэх ухааны хөгжлийн явцад амьдралын үүслийн асуудлыг нарийвчлан судалж, амьдрал үргэлж мөнхийн үүсэлтэй биш гэдгийг батлах баримт хуримтлагдсаар байлаа.

	Дэлхийн хөгжлийн эрт дээр цагт амьдрал газар сайгүй эцэс төгсгөлгүй байсан юм уу, амь амьдрал үүсэх нь дахин давтагдашгүй сонгомол үйл явц уу гэсэн олон асуудал шинжлэх ухаанд гарч иржээ. Энэ асуудалд эрдэмтэд янз янзаар хариулт өгөх оролдлого хийж байлаа. Жишээлбэл: Дэлхийн хөгжлийн тухайн нэгэн хуралд гадаад их далайн ай савд бүрэлдэж буй болсон онцгой тохиолдолд зайлшгүй үзэгдлийн илэрхийлэл болж газар сайгүй амьд юм үүссэн гэдэг үзэл. Амьд юмс, амьдрал үүснэ гэдэг нь давтагдашгүй ер бусын чанартай учраас гариг эрхсийн хэмжээнд авч үзэх асуудал гэж тайлбарлах явдал ч байлаа.

	Чухам эдгээр асуудлыг шийдвэрлэхэд диалектик материализмын үндсэн ойлголт болох зайлшгүй санамсаргүйн илэрхийлэл, тооноос чанарт шилжих шилжилтийн бодит чанар зэрэг ухагдахуун хуулиуд нь арга зүйн онцгой ач холбогдолтой байна.

	Тодорхой нөхцөлд юмс үзэгдлийн хоорондын харилцаа холбооны ерөнхий зүй тогтол нь бодит байдалд тогтвортой харьцах дотоодын хөгжлөөс шалтгаалан зайлшгүй үзэгдлийг төрүүлдэг байна. Энэ зайлшгүй нь нөхцөл шалтгааны учир урган гарахдаа зайлшгүй ба санамсаргүйн нэгдэлд оршиж тухайн тодорхой үйл явцын аль нэгэн бололцоотой талыг тодорхойлдог ажээ. Ф. Энгельсийн онол ёсоор бодит ертөнцийн хөгжлийг санамсаргүйн илэрхийлэл, хэлбэрээр баяжсан зайлшгүй чанар тодорхойлдог. Зайлшгүй санамсаргүйн категори нь диалектик холбоонд оршдог.

	Дэлхий ертөнцийн үүслийн эрт үед газар дэлхийн анхдагч агаар орчин бүхэлдээ устөрөгч, шүвтрийн хий, метан, бага зэрэг нүүрсхүчлийн хий болон уур уснаас тогтож байжээ. Агаар мандлын озон давхарга тогтоогүй байхад дэлхийн гадаргуу нь нарны аймгийн хэт ягаан туяаны цацрагаар хордох нь харьцангуй их байсан гэж үзвэл амьд организм үүсэх анхдагч нэгдлүүд бий болох чадвартай байсан уу гэдэг асуулт гардаг байна.

	А. И. Опарин нүүрстөрөгчийн нэгдлүүдийн органик бус (абиотик) хоршлын дүнд биологийн урьдач нөхцөл болсон химийн хувьсал явагдсанаар амьдрал үүсэх анхдагч бололцоо тавигдсан гэж үзэж байв. А. И. Опариний үзлээр химийн хувьсал нь их хэмжээний нүүрс төрөгчийн нэгдлүүдийг хамарч байсны дүнд дэлхийн далай, тэнгист амьд юм үүсэх үйл явц давтагдсан байх бололцоотой ажээ. Манай зууны 50-60-аад онуудад эрдэмтэд ариутгасан битүү саванд нүүрстөрөгч, ус болон бусад нэгдлүүдийг байрлуулаад өндөр вольтын цахилгаан цэнэг, цахилгаан нум ашиглан хэт ягаан туяагаар шарж туршилт хийсний үр дүнд уурагт бодисын үндсэн сурвалж болох амин хүчил (хүчил болон суурийн аль алины нь шинжийг хадгалсан амин бүлэг карбоксил COOH агуулсан органик нэгдэл) үүсдэг болохыг тогтоов. Энэ нь дэлхийн анхдагч агаар мандал сая, сая жилийн туршид нарны хэт ягаан туяаны нөлөөнд байж тэнд хоршсон элдэв органик нэгдлүүд борооны усаар дамжин дэлхийн гадаад далайнуудад орсон байж болохыг гэрчилж байна.

	Азот, нүүрстөрөгчийн исэл, устөрөгч, усны уур зэргээс үндсэндээ тогтох агаар мандалд шүлтлэг урвал явагдах нөхцөл бүрддэг байна. Энэ үед усан орчинд органик нэгдлүүд бий болж, харин зарим хорт богино урвалжийн амин нэгдэл нь агаарт буцаж дэгддэг шинжтэй гэж эрдэмтэд үзэж байна. Ингэж анхдагч орчин нь бүхэлдээ тоо томшгүй амин хүчил болон бусад органик хүчлүүдийн хоршил үүсгэгч урвал явагдах нөхцөлийг бүрдүүлдэг гэсэн дүгнэлт хийжээ.

	Орчин үед тооцон бодсоноор 10% хүртэлх органик нэгдлүүдийн хоршил агуулсан 150 сая шоо дөрвөлжин километр ус манай дэлхийн анхдагч далай, тэнгист байжээ. Энэ нь тэдгээр далайн усанд 15 сая шоо дөрвөлжин километр хэмжээний органик бодис хуримтлагдсан байсан гэсэн хэрэг. Газар дэлхийд амьдрал хэрхэн яаж үүссэн бэ гэдэг асуудлын учрыг тайлбарлах явцад 1920-иод оноос КОАЦЕРВАЦИ (усан уусмалд ууссан бодисоор ихээр баяжсан өндөр молекул бүхий дуслуудын нэгдэл. Ихэнхдээ уураг, полисахарид болон бусад органик нэгдлүүд бүхий электролитээр хүч нэмэгдсэн усан уусмалд тохиолддог) дуслын тухай, ойлголтыг А. И. Опарин дэвшүүлэн гаргав. Коацерваци гэдэг бол хуралдах, хуримтлах гэсэн утгатай латин үг юм.

	А. И. Опарины үзлээр уг коацерват дусал нь тодорхой нөхцөлд коллоидоор баялаг болон коллоидоор дутмаг хоёр үе шатаар ялгардаг байна. Энэ үед өөхөөр баяжсан онцгой бүрхүүл үүсдэг бөгөөд чухамдаа энэ нь коацерват дуслыг цаашид томрох, улмаар хуваагдах боломжтой болгосны үр дүнд олон хэмжигдэхүүнт молекулуудын цугларалт, сонголт явагддаг ажээ.

	Химийн хувьслын энэ үед органик хувьслын үе шат (фаз) ялгарах явц гадаад орчинтой харилцан үйлчилж анхны доод зэрэг шалгарал үүсэх нөхцөл бүрддэг байна. Хэчнээн нарийн сорилт туршилт явууллаа ч туршилтаар гаргаж авсан коацерват дуслууд нь эцсийн эцэст амь бий болгож амилахгүй, "абиотик" хэвээр байсаар байдаг байна. Лаборатори нь чухамдаа байгаль биш учраас тэнд явагдах шалгарал нь жинхэнэ байгалийн шалгарал байж чадахгүйтэй холбоотой байна.

	Орчин үед бүхэнд мэдэгдэж байгаа, дэлхий ертөнцөд үүссэн нэг амьдрал, амьдралын нэг л хэлбэр байна.

	Энэ ер бусын нарийн нийлмэл системд олон талт үзэгдэл нь диалектик материализмын үндсэн ойлголтоор авч үзвэл улиран хувьслын хөгжлийн тоон утга нь үсрэлт, тасралтгүйгээр чанарын шинэ шатанд гардаггүй болохын илэрхийлэл болж байна. Уургийн молекулын үндсэн дээр амь, амьдрал үүссэн гэж А. И. Опарин үзсээр байв. 

	1929 онд Г. Мёллер онцгой чанарын өндөр молекулд бүтэц нь үржих чадвартай гентэй холбоотой гэсэн дүгнэлт хийсэн байна. Чухамдаа ийм молекул нь нуклеин хүчлийн молекулууд байдаг байна. А. И. Опарин өөрийн онолдоо уургийг анхдагч, нуклеин хүчлийг хоёрдогч утгаар авч үзэж байсан бол Г. Мёллер эсрэгээр төсөөлж байсан юм. 1979 онд Опарин өөрийн хуучин үзлээ нэлээд өөрчилж анх түрүүнд молекулын төвшинд биологийн тодорхой нэгэн чиглэл зорилго, ирээдүйн нарийн утга агуулгагүй уургийн болон нуклеин маягийн полимер үүссэн байж болно. Харин зөвхөн энэ полимерүүдийн идэвхтэй хоршлын явцад молекулт бүтэц 11 биологийн үйлчлэлтэй уялдах чанарын ахиц гарсан гэж үзсэн байна.

	Амьдрал бол материйн хөдөлгөөний онцгой өвөрмөц биологийн хэлбэр болохыг орчин үеийн шинжлэх ухаанд баттай тогтоосон юм. Манай эриний нэрт физикч Н. Бор амьдралын мөн чанарыг зөвхөн физикийн юм уу химийн хувьслын үр дүн гэх утгаар авч өрөөсгөл тайлбарлаж болохгүй гэдгийг дахин давтан хэлж байсан байна. Амьдралын үүслийн асуудал бол нарийн түвэгтэй морфобиохимийн онцгой систем болох учраас дан ганц физикийн буюу химийн үзэгдлийн төвшинд хязгаарлагдмал утгаар ойлгох гэвэл амьдралын өөрийнх нь мөн чанарыг үгүйсгэсэн хэрэг болно гэдгийг шинжлэх ухаанд нэгэнт тогтоосон юм.

	Амьдралын үүслийн талаар дээр өгүүлсэн үзэл онолууд нь уг үзэгдлийн мөн чанарын тухай үлэмж ихийг тайлбарлаж байгаа боловч эцсийн эцэст химийн хувьслын жирийн үргэлжлэл мэт ойлголт төрүүлэх талтай байна. А. И. Опарины ч Г. Мёллерын ч онолоор авч үзвэл амьдралын үүслийн анхдагч хөрсөнд органик бус иабиотик замаар эгэл органик нэгдлүүд үүсэж болох энэ нь чухам амьдрал үүсэх гарцаагүй эхлэл болсон мэт ойлголт төрүүлж байна. Гэхдээ коацерват дуслуудын үүсэх замаар анхдагч эс бий болсон гэж үзэх боломж бас ч хараахан алга байна. Ямар ч атугай коацерват дуслуудын хялбар үүсэж чаддаг байдал, сулхан уус- малд хуралдах шинж, өөрчлөлтүүд нь эс үүслийн өмнөх хувьслын үед онцгой нөлөөлсөн юм гэж эрдэмтэд үзэж байна. Харин эсийн үүслийн тухайд бол ерийн юм шиг төсөөлөгдөх нүүрс устөрөгчийн юм уу өөхний гаралтай хальс далайн усан мандалд тогтож салхиар буюу усны долгионоор органик зүйлс агуулсан бөмбөлөг болон хөөрч болно гэж үзвэл тэнд чухамдаа биохимийн үйлчлэл явагдах боломж бүрэлдэх ажээ. Анхдагч далай, тэнгисийн агаар орчны метаныг хэт ягаан туяагаар шарахад нүүрс устөрөгчийн нэгдэл хуримтлагдах бололцоотойг эрдэмтэд тогтоосон байна.

	Орчин үед шинжлэх ухаанд нэгэнт тогтоосон, диалектик материализмын бодит онол ёсоор амьгүй байгаль, ч шим ертөнц хоёрыг зааглагч чанарын эрс ялгаа нь амьд биеийн системт байдал, өвөрмөц бүтэц зохион байгуулалтаар тодорхойлогдож байна. Уурагт бие болон нуклейн хүчлүүдийн харилцан зохилдлогот чанарыг агуулсан системт үйл явц нь гений мэдээллээр програмчлагдсан тохиолдолд л зөвхөн амьд юмс үүсэж болохыг тогтоов. Тэгэхдээ амьдралын үүслийн гол нууц нь химийн хувьслын тоон өсөлтийн тасралтаар чанарын үсрэлт гарч мэдээллийн болон энергийн онцгой нэгдэл бүрэлдэх тохиолдолд амьд систем бий болж болохыг эрдэмтэд үндэслэн гаргав.

	Коацерват дуслууд нь химийн хувьслын тодорхой нэг шат, эгэл уураг, нуклеин хүчил, полисахарид зэрэг салангид нэгдлүүд учрах талбар болж байна.

	Амьд систем нь эсийн тухай бидний мэдэх орчин үеийн ойлголтоос биохимийнхээ шинжээр ч, өвөрмөц бүтэц зохион байгуулалтаараа ч ихээхэн өөр гэдгийг эрдэмтэд тайлбарласаар байна. Улиран хувьслын хөгжлийн түүхэн явцад материйн хөдөлгөөний биологийн өвөрмөц хэлбэр нь өөрийнхөө мөн чанарыг эзэмшсэнээр амьд эс бий болжээ. Энэ бол амьдрал үүсэх шийдвэрлэгч алхам болсон байна. Амьдралын үүслийн энэ эхлэл давтагдашгүй чанартай учраас амьдрал дэлхийн тэнгис, далайнуудад зэрэг зэрэг үүссэн бус харин биологийн урьдач нөхцөл бүрэлдэн тогтох цорын ганц тохиолдлоор нэг л удаа амьдрал үүссэн гэдгийг материалист диалектикийн онол сургаал хамгийн ойлгомжтой хэлбэрээр тайлбарлаж байна.

	Палеонтологийн ухаан амьдралын гарал үүслийг судалдаггүй боловч шим ертөнцийн хөгжлийн түүхэн асуудлыг геологийн цаг тооллын эрин галавуудаар нарийвчлан тогтоодог ухаан болох учир энэ бяцхан товхимлын хэмжээнд бид амьдралын үүслийн талаарх ийнхүү ерөнхий ойлголтыг товч авч үзлээ.

	 

	
2. АМЬД ОРГАНИЗМ ОРЧИН ХОЁРЫН ТУХАЙ ОЙЛГОЛТ

	Амьд организмуудын тархалт нь дэлхий ертөнцийн нэгэн өвөрмөц шим мандал "биосфер" гэдэг ухагдахууныг бий болгодог. Биосферийн тухай сургаалыг анх Оросын болон зөвлөлтийн эрдэмтэн В. И. Вернадский (1863-1945) боловсруулсан юм. Дэлхий ертөнцөд амьдрал анх үүссэн цагаас биосфер бий болж далайн төвшнөөс эхлээд өндөр уулсын оргил хүртэлх орон зайд нийт 360 сая гаруй ам дөрвөлжин километр талбайг нэлэнхийд нь бүрхсэн байна. Манай дэлхийн гадаргуугийн нийт талбай 510 сая ам дөрвөлжин километр болохоос 149 сая нь эх газарт ноогддог. Эх газарт оршиж байгаа амьд организмуудын тухайн хэсэг нь агаар орчинд орших гол зохилдлоготой байх ба эх газрын амьтан организмуудын нэлээд хэсэг нь ямар нэгэн хэмжээгээр нисэх чадварыг эзэмшсэн байдаг. Тэгвэл мөн дэлхийн чулуулаг бүрхүүлийн хөрсний гүнд 6-8 метрт амьдрал байх нь жирийн үзэгдэл юм. Түүгээр ч үл барам зарим төрлийн бактериуд 2-3 километрийн гүнд хөрсөн доор тохиолддог байна. Нэг эст амьд организмуудыг биеийн бүтэц, зохион байгуулалтаар нь эс бүрдлийн өмнөх үе шатны бүтэцтэй, жинхэнэ эсийн бүрдэлтэй гэж үндсэнд нь хоёр ангилдаг. Эс бүрдлийн өмнөх үе шатны бүтэцтэй амьд организмд янз бүрийн вирусүүд багтана. Эдгээр нь уургийн бүрхэвчтэй нуклеин хүчлээс тогтоно. Вирус нь зөвхөн завшигч (паразит) байдлаар оршдог байна.

	Жинхэнэ эсийн бүрдэлтэй нэгэн эст организмуудыг прокариот (цөм үүслийн өмнөх бүтэц зохион байгуулалттай), эукариот (цөм үүсгэсэн бүтэцтэй) гэж ан- гилж үздэг. 

	Прокариот организм нь уураг, нүүрс ус, өөх зэрэг олон янзын органик молекулуудыг энгийн органик бус нэгдлүүдээс синтезлэх замаар ялган авч тэжээллэдэг автотроф шинжтэй байна. Харин эукариот организмууд нь бэлэн юмсаар тэжээллэдэг байна. Үүнийг гетеротроф амьтан гэж нэрлэдэг. Амьд организмуудын амин ажиллагаанд нөлөөлөх гаднын хүчин зүйлүүд гэвэл юуны түрүүнд орчны температур, ус чийг, далай тэнгисийн усан савд бол усны шорвогийн хэмжээ, усны чийг, гүн, нарны гэрэл, даралт зэрэг болно.

	Амьд организмын амин ажиллагаанд ихээр нөлөөлдөг хүчин зүйл нь тэдгээрийн тэжээллэх байдлаас урган гарах харилцан шүтэлцээт чанар юм. Биосферт амьдралын тэнцвэрт байдлыг хадгалах голлох уг сурвалж нь В. И. Вернадскийн тодорхойлсноор организмын геометрийн дэвшлээр өсөх үржлийг саатуулагч байгалийн тэнцвэр тогтоогч хүчин зүйл болдог байна. Байгалийн ийм чанар нөлөөлдөггүй сэн бол амьд организмуудын хэт өсөлтөөр газар дэлхий дүүрэх сэн билээ. Амьд организмуудын тухайн бүлэг төрлүүд нь өөр өөрийн тодорхой тархалтын хүрээтэй байдаг. Амьтан организмуудын тархалтын хүрээг судлах ухааныг "Хрологи" гэж нэрлэдэг.

	Организм орчин хоёрын харилцан шүтэлцэх байдлаас болж тодорхой хэмжээгээр өөрийгөө тохируулагч чадвартай хөдөлгөөнт систем "биогеоценоз" гэдэг ойлголтыг авч үздэг. Энэ ойлголт нь газар дэлхийн биосферийн эгэл нэгж буюу "биохрологийн" анхдагч нэгж болно. Эх газрын амьдралын орчинд амьд организмуудын орших нөхцөл маш олон янз байдаг. Организмуудын амин ажиллагаа тэдний тархалт, хөгжилтөд цаг уурын нөлөө онцгой их байдаг байна. Цаг уурын шинж, орчны температурын өөрчлөлтөөр амьд организмуудын наслалт, нэгэн биеийн хөгжлийн хурдац ихээхэн хэмжээгээр тодорхойлогддог.

	Эх газрын нөхцөлд орчны температурын өөрчлөлт харьцангуй их байдгаас байгалийн шалгарлын илэрхийлэл илүү их тусгалаа олдог байна. Амьтны аймгийн 19 янз бүрийн бүлгүүдийн дотроос хөхтөн амьтдын тархалтаар манай дэлхийг амьтны газарзүйн 6 үндсэн мужид хуваадаг. Үүнд:

	1. Палеоарктикийн муж - (Европ, Африкийн умард хэсэг, Гималайн нуруунаас хойших Азийн хэсэг); 2. Арктикийн муж - (Гренланд, Умард Америк, Умард Мексикийн өмнөд хэсэг); 3. Неотропикийн муж - (Өмнөд болон Төв Америк, Мексикийн өмнөд хэсэг); 4. Этиопийн муж; 5. Дорнод муж - (Энэтхэг, Шри Ланк, Энэтхэг Хятадын болон Малайн хойг); 6. Австралийн муж - (Австрали, Шинэ зеланд, Шинэ Гвиней) зэрэг болно.

	Амьдралын нэгэн голлох орчин бол тэнгис далайн усан сав болох бөгөөд амьтан организмуудын амин ажиллагааны илүү тогтвортой байдлыг хангадгаараа онцлог байна. Тэнгис далайн усан орчныг амьдралын хэв шинжээр нь хоёр гол бүсэд хуваадаг:

	а) Пелагиаль буюу усан савын ихэнх хэсэг;

	б) Бенталь буюу далайн ёроол орчин болно.

	Далай тэнгисийн усан орчин дахь амьдралын хөгжилд онцгой нөлөөлдөг зүйл гэвэл усны давслагийн хэмжээ юм. Далайн усны давслагийн хэмжээ 33-35% (промилле) байвал тэнд оршигч амьд организмуудын амин ажиллагаанд зохистой хэвийн нөхцөл болдог байна. Мөн усан орчны температурын хэлбэлзэл, усны урсгалын хурд, усан дахь хүчилтөрөгчийн хэмжээ, далай тэнгисийн ёроолын гадаргуугийн хэлбэр зэрэг олон нөхцөл тэнд оршиж байгаа амьд организмын цэцэглэн хөгжихөд нөлөөтэй байдаг байна. Тэнгисийн усан орчинд нерит, батиаль, абиссаль гэсэн гол гурван мужийг ялган тодорхойлдог. Неритийн муж гэдэг нь усан доорх тив газрын хаяа буюу "шельф-ийн гадаргуу юм. Энэ нь өргөнөөрөө хэдэн зуун километр ч хүрдэг. Нерит мужийг литораль, сублитораль бүсүүдэд хуваадаг. Литораль бүс нь тэнгисийн усны түрэлтээр далд орж, усны таталтаар ил гарч байдаг эрэг орчмын нарийн зурвас хэсэг бөгөөд энэ бүсийн амьд организмууд нь "амфибиаль" буюу хоёр нутагтан маягаар орших зохилдлоготой байдаг.

	Сублитораль бүс гэж байнгын усан дор байдаг неритийн мужийн далд хэсэг юм. Энэ бүсийн усны гүн 200-500 метр байна. Сублитораль бүсийн дээд хэсэгт нарны гэрэл нэлээд сайн нэвтэрдэг байна. Нерит мужид янз бүрийн зөөлөн биет амьтан организм хорхой, хөвд биетэн, хавч хэлбэртэн ихээр тархсан байдаг. Батиаль муж гэж неритийн мужаас цааш далайн гүн рүү шургаж орсон эх газрын эргийн гадаргууг нэрлэдэг.

	Энэ мужид усны температур тогтмол, нарны гэрэл зөвхөн усан мандлын орчимд л бага зэрэг нэвтэрдэг байна. Энэ мужид голчлон лаг шавар идэгч организмууд тархдаг байна.

	Абиссаль муж нь гадаад далайн ёроолын асар уудам хэсэг уул нуруудыг багтаана. Энд гэрэл огт нэвтрэхгүй байх ба усны температур тогтмол 2°С орчим байдаг байна. Энэ мужийн усны давслагийн хэмжээ, даралт асар өндөр байдаг байна. Абиссаль мужид амьтад туйлын бага тархсан байна. Энд найман цацрагт шүр, сүвэрхэг биет амьтад болон урт тулгуур ишт суунги амьтад ховроор дайралдана. Тэнгис далайн усанд оршин тархсан амьд организмуудыг амин ажиллагааны онцлогоор нь ёроолын (бентос) хэрмэл, хөвөгч (планктон), сэлэгч (нектон) амьтад гэж ангилдаг байна.

	 

	
3. ШИМ ЕРТӨНЦИЙН ХӨГЖЛИЙН ТҮҮХИЙН ҮНДСЭН ҮЕ ШАТНУУД

	Газар дэлхийн болон шим ертөнцийн хөгжлийн түүхийг үргэлжилсэн цаг хугацааны хувьд харилцан адилгүй АРХЕЙ (анх төрмөл), ПРОТЕРОЗОЙ (эхэн төрмөл), ПАЛЕОЗОЙ (эрт төрмөл), МЕЗОЗОЙ (дунд төрмөл), КАЙНОЗОЙ (шинэ төрмөл) хэмээх таван томоохон эринд хувааж үздэг. Архей болон протерозойн эринийг нэгтгэж КРИПТОЗОЙ буюу "далд амьдралын" үе, палеозой, мезозой, кайнозойн эринийг нэгтгэж ФАНЕРОЗОЙ буюу ил амьдралын үе гэж ангилдаг.

	КРИПТОЗОЙ-н үеийг кембрийн өмнөх цаг гэж нэрлэх явдал байдаг. Энэ нь гурван миллиард гаруй жил үргэлжилсэн байна. Энэ цаг үед ясан бүрдэл үгүй амьд организмууд үүсэн хөгжиж байсан учир тэдгээрийн чулуужсан үлдэгдэл бараг хадгалагдаж үлдээгүй тул тэр цагийн амьдралын биет баримтыг олж судална гэдэг нь туйлын хүндрэлтэй юм. Тэгэхдээ архейн эриний цагт нэгэн эст эгэл биет организмууд оршиж байсан тухай палеонтологийн баталгаа бий.

	Протерозойн эриний сүүлчээр нэг болон олон эст, эгэл биет организмуудын бараг бүхий л хүрээ, анги салбарууд үүсэн цэцэглэж байжээ.

	 

	АРХЕЙ (анх төрмөлийн эрин)

	Гурван миллиард 500 сая жилийн тэртээд оршиж байсан амьд организмын чулуужсан үлдэгдэл олдож судлагдсан нь газар дэлхийд бараг хамгийн эртний тунамал хурдас хуримтлалын бий болсон цаг үетэй тун ойролцоо очиж байна. Энэ нь архей хэмээх анх төрмөлийн эриний далай тэнгист нэгэн эст, эгэл биет организмууд оршин байсны баримт баталгаа болж байна. Амьдрал нь анх агаар орчин хүчилтөрөгчгүй байсан нөхцөлд бий болж цаашдаа физиологийн маш нарийн хөгжилтийг олж улам бүр боловсронгуй болсоор ирснийг эрдэмтэд судлан тогтоожээ.

	 

	ПРОТЕРОЗОЙ (эхэн төрмөлийн эрин)

	Хоёр миллиард гаруй жил үргэлжилсэн энэ эриний үед шим ертөнцийн хөгжлийн түүхэнд гайхамшигтай баялаг үйл явдлууд болж өнгөрсөн ажээ. Протерозойн эриний түрүү, дунд үед прокариот (эсийн цөм үүслийн өмнөх үе шатны бүтэцтэй) доод зэргийн нэгэн эст, эгэл биет организмууд: хөх, ногоон усан ургамал болон бичил организмууд нэлээд дэлгэрч байжээ. Энэ эриний сүүлчээр рифей болон вендийн цагт амьтан организмууд ихээр дэлгэрсэн байна. Чухам рифей вендийн цаг үеийн зааг орчимд анхны эукариот (эсийн цөм үүсгэсэн бүтэцтэй) ногоон замаг буй болжээ. Рифейн цагийн эцсээр эсийн давхар хана бүхий олон эст замаг ихээр дэлгэрч байжээ. Одоогоос 680-570 сая жилийн тэртээх болох вендийн цаг үеийн тунамал хурднаас нэгэн эст болон олон эст амьтан организмуудын чулуужсан үлдэгдэл, хөндий хэвэлтэн, хорхой, үет хөлтөн, өргөст арьстан амьтдын ор мөр нэлээд элбэг олдож судлагджээ.

	ФАНЕРО3ОЙ-н үе нь нийтдээ 570 сая жил үргэлжилсэн бөгөөд палеонтологийн судалгааны олдвор, баримт материалаар үлэмж баялаг юм. Энэ үед амьтан организмын хамгийн олон янзын анги салбарууд үүсэж өргөн ихээр тархсан бөгөөд эрдсийн ба органик бүтэцтэй ясан бие бүрдэлт амьтад үлэмж ихээр дэлгэрсэн байна. 

	ПАЛЕОЗОЙ (эрт төрмөлийн эрин)

	Палеонтологийн судалгаагаар энэ эринийг түрүү, дунд болон хожуу палеозойн үе шатанд хувааж үздэг байна. Түрүү палеозойн эринд кембрий, ордовик, дунд палеозойд силур, девоны галавуудыг хамааруулж үзэх ба хожуу палеозойн эринд чулуун нүүрсний болон пермийн галавыг багтааж үздэг. Палеозойн эриний түрүү үед тэнгис далайн орчинд бүрэлдэж буй болсон доод ургамал болон олон эст амьтдын үндсэн бүх салбарууд дэлгэрч хөгжжээ. Энэ цагт олон янзын замаг, сээр нуруугүй амьтад ихээр цэцэглэн байжээ.

	Кембрийн галавын цагт сээр нуруугүй амьтдын бараг бүх төрөл үүсэж хөгжлийн замаа эхэлсэн байна. Энэ үеийн амьд организмуудын нэгэн өвөрмөц онцлог нь эвэрлэг, фосфатлаг болон шохойлог найрлагатай ясан бие бүрдлийг үүсгэсэн байдаг. Хамгийн ихээр дэлгэрэн хөгжиж байсан амьтад гэвэл үет хөлтөн трилобитууд, археоциат амьтан, мөр хөлтөн, хөндий хэвэлтэн, хорхой зэрэг юм. Чухам энэ үед биеийн давхар хана бүхий археоциат амьтад үүсэж хөгжих боломж байсан байна. Мөн кембрийн цагт тээглэдүүргүй мөр хөлтөн амьтад дэлгэрч эхэлжээ. Кембрийн галав нь 480 орчим сая жилийн өмнө төгсжээ.

	Ордовикийн цаг үед сээр нуруугүй амьтдын голлох төрлүүд ихээр дэлгэрэн хөгжиж байсны сацуу анхны сээр нуруут амьтад үүсэн хөгжиж эхэлжээ. Тухайлбал, анхны сээр нуруут амьтдын нэгэн болох эрүүгүйтэн телодонт гэгч загас хэлбэртний хөгжлийн эхлэл тавигдсан байна. Ордовикийн галав 60 орчим сая жил үргэлжилжээ.

	Силурийн галавын цаг үед тэнгис, далайд зохицсон эртний сээр нуруугүй амьтдын зэрэгцээгээр анхны загас үүсэн тархаж, эх газарт бол дээд ургамал цэцэглэж эхэлсэн байна. Энэ цаг үед гралтолит амьтан хөгжлийнхөө дээд цэгт хүрч харин уг галавын төгсгөл үед мөхөх замд оржээ. Силурийн цагт табулят ба дөрвөн цацрагт шүр ихээхэн тархсан байв. Силурийн галавын эцэст мөгөөрст болон яст загасны аль алины нь шинжийг ямар нэгэн байдлаар хадгалсан, гакантоди загас үүссэн байна. Энэ галав 400 сая жилийн өмнө төгсжээ.

	Палеозойн эриний хожуу цаг үед сээр нуруугүй амьтдын эртний бүлгүүд ихээр мөхөж эхэлсэн байна. Харин эх газрын нөхцөлд зохилдлоготой амьтдын олон бүлгүүд өргөн дэлгэрчээ. Девоны цагт шим ертөнцийн хөгжлийн түүхийн явцад гарсан нэгэн өвөрмөц байдал бол эх газарт орших чадвар бүхий сээр нуруугүй амьтад ямаан ууц, жаран хөлтөн болон шавжийн өвөг бүлгүүд үүсэн хөгжиж эхэлжээ. Далай тэнгист оршин байсан түрүү үеийн амьтдын дотроос хамгийн ихээр дэлгэрэн хөгжсөн нь загас юм. Энэ үед мөгөөрст загас үүсэж эх газрын дотоодын томоохон усан савуудаар сарвуу сэлүүрт болон хоёр амьсгалуурт загас үлэмж ихээр тархсан байна. Девоны галавын эцсээр эх газрын сээр нуруут амьтад бий болжээ. Эх газарт зохицсон анхны дөрвөн хөлтөн стегоцефал нь девоны цагийн эцэст сарвуу сэлүүрт загаснаас үүссэн гэж үздэг байна. Девоны галав 320 орчим сая жилийн өмнө төгсжээ. Чулуун нүүрсний галавт тив газраар модлог ургамал дэлгэрэн тархаж, стегоцефалууд хөгжлийнхөө оргилд хүрч, хамгийн эртний мөлхөгч амьтад дэлгэрэн хөгжиж эхэлжээ.

	Энэ цагт тэнгис, далайд оршиж байсан эртний сээр нуруугүй амьтад граптолитууд болон үет хөлтөн амьтад бүрэн мөхжээ. Чулуун нүүрсний галавын эцсээр эртний мөлхөгч амьтад котилозаврууд болон араатан амьтад үүсэн дэлгэрсэн байна. Чулуун нүүрсний галав нь 270 орчим сая жилийн өмнө төгсжээ.

	Пермийн галавын эхэн үед шим ертөнцийн хөгжлийн явц нь чулуун нүүрсний цагийнхтай нэлээд төстэй байсан боловч уг галавын сүүлчээр ихээхэн өөрчлөлтөд орсон байна.

	Акантод болон эртний цацраг сэрвээт загас, сарвуу сэрвээт болон хоёр амьсгалуурт загас зэрэг нь бараг мөхөж мөгөөрст загасны тархалт эрс багассан байна. Пермийн галав нь 270 сая жилийн тэртээд эхэлж 50 гаруй сая жил үргэлжлээд 220 орчим сая жилийн өмнө төгсжээ.

	МЕЗОЗОЙ (дунд төрмөлийн эрин)

	Мезозойн эриний шим ертөнцийн түүхэн хөгжлийн ерөнхий дүр зураг палеозойн эринийхээс ихээхэн өөр байсан байна. Палеозойн эриний пермийн галавын эцсээр мөхсөн олон бүлэг амьтдын оронд мезозойн эриний шинэ шинэ амьтад үүсэн хөгжиж эхэлжээ. Энэ цагт толгой хөлт зөөлөн биет амьтад: аммонит, белемнитүүд маш ихээр дэлгэрч байсны сацуу дун, хясаа үлэмж ихээр тархжээ. Мөн энэ эриний цагт зургаан цацрагт шүр үүсэж далайн зарааны шинэ шинэ бүлгүүд бий болжээ.

	Сээр нуруут амьтад: усны мөлхөгчид, яст загас зэрэг нь өргөн их тархалтыг олов. Эх газарт зохицсон маш олон янз хэлбэрийн мөлхөгч амьтад үлэг гүрвэл, матар, нисдэг гүрвэл болон орчин цагийн гүрвэлүүдийн бараг бүх өвөг элэнцийн амьтад, түүнчлэн шувуу үүсэх хөгжлийн эхлэл тавигдсан байна.

	Мезозойн эриний триасын галавын цагт палеозойн эриний зарим төрлийн мөр хөлтөн амьтад болон сээр нуруут амьтдаас стегоцефалууд хэдийгээр оршин байсаар байсан боловч шим ертөнцийн хөгжлийн түүхийн ерөнхий хандлагыг авч үзвэл пермийн галавынхаас эрс өөр болжээ. Палеозойн эриний цагт мөр хөлтөн амьтад нутагшин тархаж байсан далай тэнгисийн орчныг толгой хөлт зөөлөн биет амьтад: аммонит, белемнитүүд эзлэн хөгжсөн байна. Триасын цаг үед эртний мөгөөрст загас мөхөх хандлагатай болж харин дунд триасын цагт яст загас үүсэн дэлгэрчээ. Сарвуу сэрвээт болон хоёр амьсгалуурт загас, стегоцефалуудын тархалтын хүрээ эрс багасаж мөхөж эхэлсэн байна. Энэ цаг үед анх сүүлгүй хоёр нутагтан амьтад дэлгэрэн хөгжиж эхэлжээ.

	Котилозаврууд мөхөж оронд нь архозавр (үлэг гүрвэл, матар, нисдэг гүрвэл) ихээр дэлгэрсэн байна.

	Мөн триасын цагийн сүүлчээр анхны хөхтөн амьтад үүссэн байна. Триасын галав нь одоогоос 180 гаруй сая жилийн тэртээд төгсжээ.

	Мезозойн эриний юрийн галавын цагт палеозойн эриний шим ертөнцийн хөгжлийн түүхэн баримт болох тэр цагийн амьтад эрс ховордож харин аммонит, белемнит хоёр хавтаст (хясаа) хэвэл хөлт (дун), зөөлөн биет амьтад ялангуяа зургаан цацрагт шүр өргөн ихээр дэлгэрсэн байна. Юрийн цагийн эцсээр Газар дундын тэнгисийн ба умард сэрүүн бүсийн гэсэн амьтны газарзүйн хоёр том муж тодорхой ялгарсан байна. Газар дундын тэнгисийн мужид зургаан цацрагт шүр өргөн тархаж харин сэрүүн бүсийн мужид аммонит, белемнит болон дун, хясаа үлэмж ихээр тархжээ.

	Юрийн цагт сээр нуруутан амьтад мөлхөгчид: хуурай газарт үлэг гүрвэл, усан орчинд ихтиоптеригий болон завроптеригий, агаарт нисдэг гүрвэл рамфоринх хамгийн ихээр дэлгэрэн хөгжжээ. Энэ цагийн дунд үеэс стегоцефали, лабиринтодонтууд мөхөж сүүлтэй хоёр нутагтан амьтад нэлээд дэлгэрчээ. Хожуу юрийн цагт гурван товгорт шүдэт хөхтөн амьтад болон шувуу үүссэн байна. Юрийн галав нь 140 орчим сая жилийн өмнө төгсжээ.

	Мезозойн эриний цэрдийн галавын сүүлчээр аммонитууд мөхөж харин белемнит амьтан хөгжлийнхөө оргилд хүрчээ. Сээр нуруутан амьтдаас бүх төрлийн мөлхөгчид, птеродактиль хэмээгч нисдэг гүрвэл асар ихээр дэлгэрсэн байна. Анхны араатан хэлбэрт хөхтөн амьтад, уутат хөхтөн, ихэст хөхтөн амьтад үүсжээ. Харин цэрдийн галавын эцсээр мөлхөгч амьтдын олон олон бүлэг түүний дотор үлэг гүрвэлүүд бүрэн мөхсөн байна. Цэрдийн галав нь 60 гаруй сая жилийн тэртээд төгсжээ.

	КАЙНОЗОЙ (шинэ төрмөлийн эрин)

	Кайнозойн эриний палеогений галавын цагт тэнгисийн сээр нуруугүй амьтад: эгэл биет фораминифер, нуммулитууд хөгжлийнхөө оргилд хүрчээ. Энэ цагт усан орчинд дун, хясаа өргөн ихээр тархаж байв. Тэнгис, далайд оршин байсан амьтдын дотроос далайн зөв бус хэлбэрийн зараа, зургаан цацрагт шүр болон сүвэрхэг биет амьтад нэлээд зонхилох байдалтай хөгжиж байсан байна. Мөн яст загас, орчин үеийн хоёр нутагт амьтдын бүх багийн төлөөлөгч болон матар, яст мэлхий зэрэг нь өргөн ихээр дэлгэрчээ. Чухам энэ цагаас уутат болон ихэст хөхтөн амьтад эх газарт ноёлох хандлагатай хөгжиж эхэлжээ. Палеогений галав нь 20 гаруй сая жилийн өмнө төгсжээ.

	Кайнозойн эриний неогений галавын туршид шим ертөнцийн түүхэн хөгжлийн ерөнхий хандлага аажмаар орчин цагийн шинжтэй болсоор байжээ. Тэнгисийн сээр нуруугүй амьтад, дун, хясаа өргөн ихээр тархаж мөн өргөст арьстан, сүвэрхэг биет амьтад цэцэглэн хөгжсөөр байв. Яст загас, хоёр нутагтан, мөлхөгч амьтад ч үргэлжлэн хөгжсөөр байсан байна. Орчин цагийн шувууны үндсэн бүх төрлүүд дэлгэрэн хөгжиж ихэст хөхтөн амьтдын хувьсал хөгжлийн явц үлэмж ихээр түргэсэж ирсний дүнд заан төрөлтөн, хос бус туурайтан (гурван хуруут адуу) - гиппарион, хирс хэлбэртэн, хос туурайтан - буга, тэмээ, гахай хэлбэрт амьтад болон сэлмэн соёот бар зэрэг махан идэштэн амьтад өргөн ихээр дэлгэрчээ. Мөн энэ цагт мэрэгч амьтад үлэмж ихээр тархсан байна. Неогений галав нь 3 сая орчим жилийн өмнө төгсжээ.

	Кайнозойн эриний сүүлчийн галав болох антропогений цагт орчин үеийн амьтан, ургамлын бараг бүх төрлүүд ихээр дэлгэрэн цэцэглэжээ. Энэ үеийн уур амьсгалын эрс тэс өөрчлөлт болон олон удаагийн мөстлөгийн үйл ажиллагаа нь өргөргийн умард хэсэгт амьтдын нүүдэллэн шилжих явдалд хүчтэй нөлөөлсөн байна. Мөстлөгийн нөлөө нь зөөлөн дулаан цаг уурын нөхцөлд зохилдон оршиж байсан амьтдын мөхөж сөнөх тодорхой шалтгаан болсон байна. Антропогенийн цагийн дунд үеэр аварга том биет эласмотери болон трогонтери гэгч заан, асар том эвэрт буга, савагт хирс, бух гөрөөс зэрэг амьтад нэлээд их тархаж байсан байна.

	Антропогенийн галавын хамгийн онцгой шинж гэвэл хүн үүссэнд оршино. Палеогений цагт анх үүссэн приматын бүлэг нь хүн үүсэх эхлэлийг тавьжээ. Приматууд нь бич хэлбэртэн, бич, орангутанг, горилл, шимпанзе, хүн сармагчныг хамруулсан бүлэг юм.

	
4. МОНГОЛ ОРНЫ ПАЛЕОНТОЛОГИЙН СУДАЛГААНЫ ТҮҮХЭН БАРИМТААС

	Судалгааны товч түүх:

	БНМАУ-ын нутаг дэвсгэр эрт галавын шим ертөнцийн хөгжлийн түүхийн ховор нандин баримт, палеонтологийн судалгааны олдвороор үлэмж баялаг билээ. Ялангуяа манай эх орны өмнөд хэсэгт орших их говийн хөрсөн доор олон арван сая жилийн тэртээд оршин байгаад сөнөж мөхсөн эртний үлэг гүрвэлийн бүхэл бүтэн араг яс өдий төдийгөөрөө чулуужин хадгалагдсан байдаг нь байгалийг судлагчдын анхаарлыг татаад зогссонгүй, хүн ардын оюуны мэдлэгийг өргөжүүлэх асар ихээхэн ач холбогдолтой болох нь улам бүр ойлгогдож байна. Монголын их говьд салхи, усны үйлчлэлээр ухагдаж хэрчигдсэн элсэн эрэг, ганга жалгаар нэг ил гарч ирсэн мезозой, кайнозойн эриний эх газрын тунамал хурдас өргөн их тархалттай байдаг нь палеонтологийн эрэл хайгуулын малталт хийхэд туйлаас тохиромжтой юм. Тэнд чулуужин хадгалагдсан үлэг гүрвэл, матар, яст мэлхий, нисдэг гүрвэл болон эрт галавын бусад амьтдын зэрэгцээгээр мезозойн эриний цэрдийн галавын туршид байсан олон тооны том жижиг нуур, уснаа өргөн их тархаж цэцэглэн хөгжиж байсан дун, хясаа тэргүүтний чулуужсан олдвор их байдаг.

	Монгол орны уулархаг нутагт өргөн тархалттай палеозойн эриний эртний тэнгисийн тунамал хурдаст наанадаж 550 сая жилийн тэртээх цагийн далай, тэнгисийн зөөлөн биет амьтдын чулуужсан үлдэгдэл ихээр олдож судлагдсаар байна.

	1892 онд Оросын болон Зөвлөлтийн нэрт эрдэмтэн геологич В. А. Обручев монголын говийн зүүн өмнөд хэсэгт эртний хөхтөн амьтны ясан биеийн чулуужсан үлдэгдэл олж илрүүлсэн нь манай орны палеонтологийн судалгааны эхлэлийг тавьсан гэж хэлж болно. 1922- 1925 онуудад Америк улсын Байгалийн түүхийн музейгээс манай говь нутагт палеонтологийн судалгаа явуулж, үлэг гүрвэл, эртний хөхтөн амьтад, яст мэлхий, матрын чулуужсан үлдэгдэл нэлээд хэмжээгээр олж илрүүлсэн нь шинжлэх ухаанд ач холбогдолтой болов. Энэ нь хэдий их судалгааны эхлэл төдий байсан ч Төв Азийн эртний шим ертөнцийн хөгжлийн түүхийг судлах ажилд чухал алхам болсон юм.

	Монгол орны палеонтологийн судалгааны онцгой нэгэн үе нь 1946-1949 онуудад явагдсан ЗСБНХУ-ын ШУА- ийн Монголын Палеонтологийн Экспедиц юм. Чухам энэ экспедицийн судалгааны үр дүнд палеонтологийн олдвороороо дэлхийд хосгүй баялагтай цөөн хэдэн олдворт газрын нэг болох Нэмэгт уулын өвөр хөндийг анх нээсэн юм. Уг олдворт газар нь Өмнөговь аймгийн Гурвантэс сумын нутагт байдаг.

	1964-1967 онуудад БНМАУ-ын ШУА-аас палеонтологийн хээрийн шинжилгээний анги зохион байгуулагдан ажиллаж Нэмэгт, Бугийн цав, Гурилын цав зэрэг газруудад эрэл хайгуулын малталт хийсний үр дүнд шинжлэх ухааны ховор нандин баримтууд нэлээдийг цуглуулсан байна.

	Мөн 1963-1965, 1970-1971 онуудад БНМАУ-ын ШУА, Польшийн ШУА-ийн хамтарсан палеонтологийн экспедиц ажиллаж шинжлэх ухааны үнэт Олдвор ихээхэн хэмжээгээр олж судалсны дотор дэлхийд урьд өмнө олдож судлагдаагүй өвөрмөц төрлийн үлэг гүрвэл ДЕЙНОХЕР гэгч амьтныг тогтоосон болно. Мөн энэ экспедицийн дүнд мезозойн эриний цэрдийн цагийн хөхтөн амьтад, жижиг гүрвэл, матар болон олон товгорт шүдэт хөхтөн амьтдын онцгой сонин олдворууд олж цуглуулсан юм. 1969 оноос ажиллаж байгаа Монгол-Зөвлөлтийн палеонтологийн хамтарсан экспедиц монгол орны нутаг дэвсгэр дээр урьд байгаагүй өргөн цар хүрээтэй ажлыг явуулж Төв Азийн эртний шим ертөнцийн хөгжлийн түүхийн холбогдолтой асар их материалыг цуглуулж, эртний амьтан, ургамлын аймгийн голлох бүлгүүдийн ангилал систематик, удам төрлийн хөгжил харьцаа, экологи, эртний газарзүйн болон тафономийн иж бүрэн судалгааг хийж байна. Энэ экспедицийн ажлын явцад Монгол улсад үндэсний мэргэжилтэн бэлтгэх онцгой боломж бүрдэж, зөвлөлтийн мэргэжилтэн багш нартай шууд хамтран ажиллах, тэдний судалгааны арга барилд суралцах, улмаар өөрсдийн бичсэн эрдэм шинжилгээний ажил, ном бүтээлийг экспедицийн шугамаар зөвлөлтийн шинжлэх ухааны онолын сэтгүүлүүдэд хэвлүүлэх тохиромжтой нөхцөл бий болсон юм. Энэ бол Монголын палеонтологичдын судалгаа шинжилгээний ажлын явц, үр дүнг дэлхийд түгээх, олон улс оронд ажиллаж байгаа мэргэжил, ажил нэгт гадаадын шинжээчидтэй ажил төрлийн харилцаатай байх чухал уг сурвалж юм.

	Монгол-Зөвлөлтийн палеонтологийн хамтарсан экспедицийн шинжилгээний ажлын үр дүнд Төв Азийн атриат бүсийн хэмжээнд анх вендкембрийн хил заагийн асуудлыг нарийвчлан тогтоох боломжтой геологийн зүсэлтийг палеонтологийн онцгой ховор олдворт тулгуурлан хийх урьдчилсан нөхцөл бүрдлээ. Мөн мезозойн эриний цэрдийн цагийн туршид цэнгэг устай нуурын сав газарт өргөн тархаж байсан хавч хэлбэртэн амьтдын судалгааны дүнд тэр цагийн амьдралын орчны экологи, тафономи, тунамал хурдсын биостратиграфийн нарийвчилсан шатлалыг тодорхойлох боломж буй болов.

	Монгол орны палеонтологийн судалгааны нэгэн томоохон чиглэл нь үлэг гүрвэлийн хөгжлийн асуудлыг шийдвэрлэх явдал юм. Үлэг гүрвэлийн судалгаа дэлхийд 1820-иод оноос эхэлсэн түүхтэй. Анх махан идэшт аварга үлэг гүрвэлийн араг ясны үлдэгдэл Англи улсын нутгаас олдсон бол хожим нь Бельги, Умард, Өмнөд Америкт хайгуулын малталтын явцад судалгааны үлэмж олдвор цугларсан байна. Дэлхийд үлэг гүрвэлийн баялаг олдвортой газрууд гэвэл Монголын говь, Умард, Өмнөд Америк, Баруун Европ, Африкийн Танзани болон БНХАУ-ын нутаг юм.

	Монголын говь үлэг гүрвэлийн баялаг олдвортойн ганцхан жишээ дурдахад дэлхийн хэмжээгээр шинжлэх ухаанд тогтоогдсон зөвхөн махан идэшт үлэг гүрвэлийн 7 үндсэн нэгж бүлгийн (бэсрэг багийн) 5 нь монгол орноос олдож судлагдсан байна. Үлэг гүрвэлийн эртний төрлүүд дэлхийд 200 гаруй сая жилийн тэртээд буюу мезозойн эриний триасын галавын хожуу үед үүсжээ. Ийнхүү дэлхийд эдгээр амьтад 140 гаруй сая жил оршиж, эх газрын нөхцөлд ноёрхож байсан байна. Үлэг гүрвэл буюу олон улсын хэмжээнд динозавр хэмээн нэрлэгдэгч эдгээр амьтад нь хэдийгээр аварга том биетэй амьтад гэсэн ерөнхий ойлголтын доор байгаа боловч тэдний дунд амьдын жин нь 10-20 кг-аас үл хэтрэх юм уу сайндаа л 50-60 кг жинтэй амьтад ч бишгүй байсан байна. Эрдэмтдийн тооцон бодсоноор ойролцоогоор 60-80 тонн жинтэй үлэг гүрвэлүүд мезозойн эриний юр, цэрдийн цагт нэлээд өргөн тархаж, эх газрын дотоодын том том усан сав, нууруудад оршиж, зэгс замгаар тэжээллэж байсан бололтой. Судлаачдын дунд, үлэг гүрвэл өндөг гаргаж үрждэг байсан гэхэд эргэлзэх явдал бараг байхгүй ч амьд зулзага төрүүлэх огт үндэсгүй гэж батлах боломж хараахан алга.

	Үлэг гүрвэлийн судалгааны сүүлчийн 15 жилийн явцыг авч үзэхэд тэдгээр амьтдын физиологийн онцлогийг тогтоох, тэгснээрээ эртний энэ мөлхөгчид нь биеийн тогтмол температуртай, магадгүй бүлээн цустай байсан гэх үзлийг дэвшүүлэн гаргах тал ч байна. Ийм үзлийг эл амьтдын эрхтний ерөнхий зохион байгуулалт, эгц босоо зогсолт (бүлээн цуст хөхтөн амьтадтай харьцуулж) зэрэг онцлог шинжид үндэслэн гаргаж байна. Эртний шим ертөнцийн судалгааны томоохон 45 зорилтуудын нэг нь эртний газарзүйн болон палеоэкологийн онцлогийг тогтоон тодорхойлох, тэгснээрээ дэлхий ертөнцийн хөгжлийн өнгөрсөн үеийн тухай бүрэн ойлголт олж авахад оршиж байна. Амьтан, ургамлын аймгийн эртний тухайн бүлгүүдийн дэлгэрэн цэцэглэх, нүүдэллэн шилжих онцлогуудыг чухам л палеонтологийн судалгааны дүнд тодорхойлж болдог нь манай дэлхийн тив газруудын байршилт, харьцаа, тэдгээрийн салж нийлж байсныг тогтооход ач холбогдолтой юм.

	Одоо бид Монгол орны палеонтологийн дэлхийд алдаршсан зарим ховор олдворуудыг товч авч үзье.

	Карнозавр - махан идэшт аварга үлэг гүрвэлүүд.

	Үлэг гүрвэлийн судлалын ухаанд анх түрүүн олдож мэдэгдсэн төрлүүдийн нэг нь чухамдаа махан идэшт аварга үлэг гүрвэл байлаа. Хожим нь энэ үлэг гүрвэлийн чулуужсан араг яс Умард Америк, Канадын нутгаас олдож судлагдсан юм. Дээрх амьтдын шинжийг хадгалсан нэгэн төрлийг 1946-1949 онд ЗСБНХУ-ын ШУА-ийн Монголын палеонтологийн экспедицийн хээрийн шинжилгээний дүнд БНМАУ-ын нутгаас олж "Тарбозавр" гэж нэрлэсэн үлэг гүрвэл юм. Махан идэшт аварга үлэг гүрвэлүүдийн бие 10-16 метр урт, 3-4 метр өндөр зөвхөн хойд хоёр хөлөөрөө явагч, өмнөд мөч нь өчүүхэн жижиг (хойд хөлтэй нь харьцуулахад), маш том соёон шүдтэй, аварга том хэмжээний толгойтой, хүчирхэг урт сүүлтэй, аймшигт догшин сүр бараатай харагдана. Мөн монгол нутгаас махан идэшт аварга үлэг гүрвэлийн өөр хоёр төрөл: алектрозавр, алиорамус гэдэг амьтад олдож судлагдсан юм. Тарбозаврын биеийн ерөнхий байдлыг 1 дүгээр зурагт харуулав.

	Тэмээн хяруул маягийн үлэг гүрвэл. Тэмээн хяруул маягийн үлэг гүрвэлүүд нь мөн махан идэштний тоонд ордог. Тэгэхдээ эдгээр нь шүдгүй, жижигхэн толгойтой, турьхан урт хүзүүтэй, урт шилбэтэй ерөнхийдөө хойд хоёр хөлөөрөө явдаг нэлээн түргэн хөдөлгөөнтэй амьтан байжээ. Харин эдгээр амьтдын өмнөд мөч аварга махчных шиг богино бус, хоол тэжээлээ шүүрэн барихад зохицсон болов уу гэмээр ихээхэн урт байдаг.

	Тэмээн хяруул маягийн үлэг гүрвэлүүд өсөлт нь гүйцэх үедээ 6-7 метр урт, 2-2, 5 метр өндөр болдог байна. Эдгээр амьтад Ази болон Америк тивүүдэд цэрдийн галавын цагт өргөн тархаж байжээ. Монгол орны түрүү цэрдийн тунамал хурдас бүхий Хүрэндух гэдэг (Дундговь аймгийн Баянжаргалан сумын нутаг) газарт 1981 онд анх удаа ийм үлэг гүрвэлийн өвөрмөц бүтэц бүхий шүдтэй нэгэн төрөл амьтан олдсоныг судалсны дүнд Гарпимимус хэмээх нэр тогтоож шинэ язгуурын үлэг гүрвэл болохыг тодорхойлов. Тэмээн хяруул маягийн үлэг гүрвэлийн монголын нутгаас олдож судлагдсан төрлүүд гэвэл: гарпимимус, археорнитомимус, гарудимимус, галлимимус зэрэг болно. Харьцуулах судалгааны дүнд эрдэмтдийн үзэж байгаагаар тэмээн хяруул маягийн үлэг гүрвэлүүд Ази тивд үүсэж улмаар цэрдийн галавын туршид Америк тив лугаа нүүдэллэн шилжсэн байна.

	Тэмээн хяруул маягийн үлэг гүрвэлийн нэгэн төрөл галлимимус гэгч амьтны биеийн ерөнхий байдлыг 2 дугаар зурагт харуулав.

	Дромеозаврид хэмээх жижиг махчин үлэг гүрвэлүүд. Ойролцоогоор 20-30 кг-аас үл хэтрэх биеийн жинтэй, огцом түргэн гүйж, дэгдэх онцлог хөдөлгөөнтэй махан идэшт үлэг гүрвэлүүд юм. Монгол нутгаас анх 1920- иод онд олдож судлагдсан цагаас хойш эдгээр амьтдын ангилал, морфологи хөгжлийн нарийвчилсан судалгааг үргэлжлүүлэн хийсээр байна. Ерөнхийдөө намхан гавалтай, сийрэг байрласан олон тооны жижигхэн соёон шүдтэй, харьцангуй урт өмнөд мөчтэй, сүүлэндээ ясажсан багц нарийн шөрмөстэй, хойд хөлийн хоёрдугаар хуруу нь ер бусын хурц махир хумстай амьтад юм. Энэ амьтан нас бие гүйцэхдээ 2 метр орчим урт, 0, 7-0, 9 метр орчим өндөр болдог байна. Ийм төрлийн үлэг гүрвэлийн нэгэн ховор олдвор 1971 онд Монгол-Польшийн ШУА-уудын палеонтологийн хамтарсан экспедицийн хээрийн судалгааны үед олдсон юм. Энэ нь дромеозаврид хэмээх үлэг гүрвэлүүдийн нэгэн төрөл велоцираптор, эвэрт үлэг гүрвэл протоцератопстой барьцалдаж үхээд хамт чулуужин хадгалагдсан онцгой тохиолдол байв. Велоцирапторын биеийн гадаад байдлыг 3 дугаар зурагт харуулав.

	Овирапторид хэмээх жижиг махчин үлэг гүрвэл. Махан идэшт үлэг гүрвэлийн дотроос этгээд өвөрмөц бүтэц бүхий эдгээр амьтдын нэгэн онцлог нь хамар, духны яс нь дээшээ томбойж ургасан ер бусын ясан уртай бөгөөд энэ хэсэгтээ олон хашлага бүхий хөндий зайтай байдагт оршино. Эдгээр амьтны шилбэ яс харьцангуй нэлээд богино, мөн богино сүүлтэйгээрээ онцлогтой. Анх эдгээр үлэг гүрвэлийг 1924 онд тогтоон тодорхойлсон байна. Нас бие гүйцсэн үедээ 2 метр гаруй урт, 1 метр орчим өндөр, 50 орчим кг жинтэй болдог байна. Ийм нэгэн амьтны гадаад байдлыг 4 дүгээр зурагт харуулав.

	Нугас хошуут үлэг гүрвэл. Нугас хошуут үлэг гүрвэлүүд нь голдуу хойд хоёр хөлөөрөө явахад зохицсон гэж үзэгдэх боловч дөрвөн хөллөж явах өвөрмөц олон шинжтэй. Эдгээр нь биеийн жин хэмжээгээрээ аварга махчин үлэг гүрвэлүүдээс дутахгүй байсан бөгөөд харин нуурын сав газрын ойролцоох зэгс, намгархаг орчинд сайн зохицож, махчин амьтнаас нуугдан зайлж чаддаг байсан бололтой. Энэ амьтны хошуу нь хавтгай, өргөн, нугасны хошуутай төстэй онцлог байдалтай.

	Анх монгол нутгаас 1949 онд олдож судлагдсан байна. Зөвлөлт Холбоот Улс, БНМАУ, Америк, Хятадын нутгаас эдгээр амьтдын чулуужсан араг яс олдож байна. Нугас хошуут үлэг гүрвэлийн нэгэн төрлийн биеийн гадаад хэлбэр байдлыг 5 дугаар зурагт үзүүлэв.

	Хуягт үлэг гүрвэл сайхан. Хуягт үлэг гүрвэл нь өвсөн идэшт амьтад юм. Олон тооны эгнээ эгнээгээрээ байрласан ясан хуягаар бие нь өвч хучигдсан байдаг ба хөл, мөч нь бадриун богино, удаан хөдөлгөөнтэй амьтад. Хуягт үлэг гүрвэлийн нэг онцгой шинж нь сүүжний нүх нь битүү учраас дунд чөмгийн дээд булуу зөвхөн сүүжний нь хажуугийн хотгорт тулах төдий байрласан байдаг. Энэ нь уг амьтдыг бусад бүхий л төрлийн үлэг гүрвэлээс эрс зааглаж байдаг. Жижгэвтэр хавтгай толгойтой маш зузаан дагзтай, гавалын ясны гадаад гадаргуу хоорондоо нийлж ургасан тэнцүү хэмт олон жижиг хуягаар нэл хучигдсан байдаг. Сүүлнийхээ үзүүрт дугариг хэлбэрийн ясан бултай, энэ нь амь хамгаалах эрхтний үүрэг гүйцэтгэдэг байсан байж магадгүй гэж шинжээчид үздэг байна.

	Хуягт үлэг гүрвэл нь нас бие гүйцсэн үедээ 6-7 метр орчим урт болдог. Сүүлчийн 20-иод жилийн судалгааны дүнд монгол нутгаас хуягт үлэг гүрвэлийн нэлээд хэдэн төрөл амьтан олдож тогтоогдов. Ийм төрлийн амьтны ерөнхий байдлыг 6 дугаар зурагт харуулав.

	Эвэрт үлэг гүрвэл протоцератопсид. Эвэрт үлэг гүрвэлийн өвөрмөц нэгэн төрөл болох протоцератопс, микроцератопс, вагацератопс гэдэг амьтад монгол орны хожуу цэрдийн тунамал хурдсаас нэлээд хэмжээгээр олддог. Эдгээрийг чухамдаа эвэрт үлэг гүрвэлд хамааруулах шинжүүд гэвэл: хүчирхэг бадриун бөгөөд огцом махир хошуу, эрүү зажлуур, хамрын ясны уг дахь эврийн тугалмайтай төстэй бага зэрэг овгор, дух дагзны ясны арагшаа өргөсөж хүзүү дээгүүрээ тохож тогтсон өвөрмөц бүтэц зэрэг болно. Судлаачдын үзэж байгаагаар дагзны ясны энэ онцгой бүтэц нь уг амьтны усан орчинд орших, сэлж хөвөх үед биеийн тэнцвэрийг хангах үүрэгтэй байсан байж болно.

	Эвэрт үлэг гүрвэлийн бүлгийн амьтдын хувьд Монголын протоцератопс нь Умард Америкийн ойролцоо төрлүүдээс геологийн цаг хугацаагаараа арай эртний болох учраас эвэрт үлэг гүрвэлийн унаган нутаг нь Ази тив байж болох үндэслэл байна. Нас бие гүйцсэн үедээ протоцератопсууд 2 метр орчим урт, 0, 7 метр 59 орчим өндөр, 50-аад кг жинтэй болдог. Протоцератопсын анхны олдвор Өмнөговь аймгийн Булган сумын нутаг Баян-заг гэдэг газраас 1922 онд олдож судлагдсан байна. Эдгээр амьтдын биеийн ерөнхий байдлыг 7 дугаар зурагт үзүүлэв.

	Птеродактиль хэмээх нисдэг гүрвэлүүдийн тухай Дэлхийд анх 1784 онд Коллини гэгч хүн нисдэг гүрвэлийн нэгэн төрөл птеродактилийг тодорхойлохдоо далай, тэнгисийн амьтан болов уу гэж таамаглаж байжээ. 1901 онд Кювье птеродактилийг мөлхөгч амьтан гэж тогтоохдоо мөлхөгчдийн дунд өвөрмөц этгээд шинэ бүлэг болгон үзжээ. Мөн зарим судлаач эдгээрийг сарьсан багваахайн өвгийн амьтан гэх явдал ч байлаа. Сүүлийн 20-иод жилийн дотор нисдэг гүрвэлийн чулуужсан яс зөвхөн Хятад, Хойд Америк, Баруун Европоос олдож байв.

	Палеонтологийн баялаг олдвортой аль ч улс оронд үлэмж биет үлэг гүрвэл, ялангуяа нисдэг гүрвэлийн тухай үлгэр домог зохион ярилцсан нь цөөнгүй. Манай говь нутгийн хөгшнүүдийн дунд ч тэнгэрийн догшин амьтан "лууны" домог ховор бус байдаг.

	Монгол нутгаас нисдэг гүрвэлийн чулуужсан яс олдож эхэлсэн түүх тийм ч эртний биш. 1970-аад оны эхээр Зөвлөлтийн геологич эрдэмтэн В. Ф. Шувалов Баруун Монгол нутгаар судалгаа хийж яваад мезозойн эриний доод цэрдийн хурдсаас тэр үедээ үл танигдах амьтны ясан биеийн чулуужсан үлдэгдэл цуглуулсан байв. Хожим нь тэдгээрийг нисдэг гүрвэлийн яс болохыг тогтоожээ. 1981 онд Монгол-Зөвлөлтийн палеонтологийн хамтарсан экспедицийн нэгэн ангийг Н. Н. Бахуина удирдаж Увс аймгийн Завхан, Өлгий сумын зааг нутгаар эрэл хайгуулын ажил хийсний дүнд нисдэг гүрвэлийн сонин баримт болох материал анх цуглуулжээ. Уг шинжилгээний ажлыг 1982 онд үргэлжлүүлэн явуулж дээрх сумдын нутгийн зааг Татаал гэдэг газраас нисдэг гүрвэлийн гайхамшигтай сайн хадгалагдсан бүрэн бүтэн толгойн ясыг олж малтаж авсан юм. Шинжлэх ухаанд аль хэдийнээ баттай тогтоогдож ямар амьтан болох нь бүрэн шийдвэрлэгдсэн энэ нисдэг гүрвэл гэгч амьтныг "Луу" хэмээн нэрлэж шашны номлолд ашиглаж байсан удаатай. Иймд бид нисдэг гүрвэлийн тухай бага зэрэг дэлгэрэнгүй бичих нь зүйтэй гэж үзлээ. Нисдэг гүрвэлийн биеийн бүтэц, зохион байгуулалт нь бүхэлдээ нисэлтэд зохицсон өвөрмөц онцлогтой байдаг. Биеийн хэмжээ нь янз бүр зарим нь бор шувуунаас томгүй байхад, нөгөө заримын хоёр далавчны нийт урт 7-10 метр, бүр 15 метр ч хүрдэг байжээ. Ясан биеийн ерөнхий бүтцийг авч үзвэл: бүхэлдээ маш турь муутай хөнгөхөн, үе мөч нь хөндий харин өмнөд мөчний бүх яс үлэмж ихээр уртассан байдаг. Энэ ер бусын урт болсон өмнөд мөч нь чухамдаа далавчны үүрэг гүйцэтгэж байжээ. Өмнөд мөчний 1, 2, 3 дугаар сарвуу нь этгээд нарийссан, харин 4 дүгээр сарвуу нь хүчирхэг бадриун байдаг. Үүнийг "нисэлтийн 63 хуруу" гэж нэрлэдэг. Эхний 3 хуруу нь хумстай, 4 дүгээр хурууны 1 ба 2 дугаар үе ихээхэн уртсаж далавчны тулгуурын үүрэг гүйцэтгэх болжээ. 5 дугаар хуруу гэж байхгүй.

	Дунд чөмөг нь бугалга яснаасаа жижиг, шаант нь бага зэрэг урт, хойд хөлдөө 5 хуруутай байдаг. 5 дугаар хуруу нь ямагт хумсгүй. Нисдэг гүрвэлийг ерөнхийд нь урт сүүлтний баг- Рамфоринх, сүүлгүйтэйн баг - Птеродактиль гэж ангилдаг.

	Птеродактилийн хувьд хойд хөлийн 5 дугаар хуруу улиран хувьслын хөгжлийн явцад үгүй болжээ. Нисдэг гүрвэлийн нэг өвөрмөц онцлог нь биеийн хажуугаас аваад өмнөд мөчний үзүүр хүртэлх зайд туушид нь нисэлтийн голлох зохилдлого бүхий дэлбэгэр сул арьсан бүрхэвчтэй байдаг явдал юм. Энэ нь агаарт шүхэрлэх тохиромжтой нөхцөлийг хангадаг байна. Нисдэг гүрвэлийн биеийн гадаргаар маш уян зөөлөн үсэрхэг бүрхүүл байсны ул мөр олддог байна. Нисдэг гүрвэл нь одоогоос 140 гаруй сая жилийн өмнө үүсэж, энэ үед Рамфоринхууд нэлээд дэлгэрч байгаад удалгүй юрийн галавын эцсээр аажим мөхсөн байна. Харин тэдгээр урт сүүлт Рамфоринхын залгамж халааг птеродактипь авч дэлгэрэн хөгжиж эхэлжээ. Гэвч эдгээр птеродактилиуд цэрдийн галавын сүүлчээр үлэг гүрвэлийн мөхөлтэй давхцан сөнөж үгүй болжээ. Нисдэг гүрвэлүүдийг агаарт шүхэрлэн нисэж нуур усны мандлаар эргэлдэн загасаар голчлон тэжээллэдэг байсан гэж судлагчид үздэг байна.

	Монгол нутгаас нисдэг гүрвэлийн чулуужсан ясан биеийн олдвор одоогоор дээр өгүүлсэн Татаал (Увс аймгийн Завхан, Өлгий сумын нутгийн зааг), Дундговь аймгийн Баянжаргалан сумын нутаг Хүрэндух гэдэг газраас л олдоод байна. Птеродактиль хэмээх нисдэг гүрвэлийн нэгэн төрлийн биеийн ерөнхий байдлыг 8 дугаар зурагт харуулав.

	Одоо бид сээр нуруут амьтдын улиран хувьслын хөгжлийн нэгэн шатнаа үүсэж кайнозойн эриний цагт үлэмж ихээр дэлгэрсэн хөхтөн амьтдын тухай товчхон үзье. Хөхтөн амьтад бол сээр нуруут амьтдын хувьд дээд зэргийн хөгжилтэй анги бүлэг юм. Орчин үед 4000 орчим төрлийн хөхтөн оршин байна. Хөхтөн амьтны эрхтний зохион байгуулалт нь мөлхөгчид хийгээд хоёр нутагтан амьтадтай харьцуулахад илүү тодорхой ялгарсан байдаг. Хөхтөн амьтад нь зулзагалж зулзагаа сүүгээрээ тэжээж, үр удмаа арчилж өсгөдөг. Нервийн төв систем нь ихээхэн өндөр хөгжлийг олсон, бүлээн цустай, дөрвөн тасалгаат зүрхтэй амьтад юм. Хөхтний чих сонсголын болон үнэрлэхүйн эрхтнүүд өндөр хөгжсөн байдаг. Мезозойн эриний цагт хөхтөн амьтад зонхилох тархалттай байж чадаагүй, биеийн бүтэц зохион байгуулалтаараа ерөнхийдөө мөлхөгч амьтадтай төстэй байжээ. Харин кайнозойн эринд хөхтөн амьтад хөгжлийнхөө эрчимтэй үедээ орсон байна. Хөхтөн амьтдыг салбар ангид хувааж хожуу юр, түрүү эоцены цагийн аллотерии, хожуу триас түрүү цэрдийн триконодонтууд болон юр, түрүү цэрдийн пантотерийг нэгтгэн эртний хөхтөн "Терийн" бүлэг ялгадаг байна. Эдгээр эртний хөхтнөөс чулуужсан байдлаар олдож мэдэгдсэн сайн баримт гэвэл эрүү, шүд төдий юм.

	Анхдагч араатан болох прототерийн салбар ангийн төлөөлөгч зарим нэг ганц сувагтан (нугас хошуутан, ехидна) орчин үед Австрали, Тасмани, Шинэ Гвинейн орчимд оршсоор байна.

	Уутат хөхтөн амьтны салбар анги Метатерийн орчин үеийн төлөөлөгч болох амьтад Австрали, Хойд, Өмнөд Америк тивүүдэд оршсоор байна. Эдгээр амьтдын чулууж сан ясан биеийн үлдэгдэл хожуу цэрдийн цаг үеийн тунамал хурдсаас эхлэн олддог. Дээд зэрэг хөхтний салбар анги эутерийн бүлгийн амьтад бол жинхэнэ эхэст хөхтөн болно. Эхэст хөхтөн амьтад мезозойн эриний хожуу үед үүссэн боловч палеогений цагаас эхлэн зонхилох шинжтэй хөгжсөн байна. Монгол орныг нутаг дэвсгэрт эртний хөхтөн амьтад өргөн их тархалттай байсан бөгөөд ялангуяа монголотери, тапир, эмболотери, төрөл бүрийн мэрэгчид болон арслан заан, эртний адуу, савагт хирс зэрэг амьтны чулуужсан үлдэгдэл ихээр олддог. Мөн эртний туурайтан амьтдын бүлгүүд нотоунгулят, кондиляртр, пантодонт болон туулай хэлбэртэн амьтад ч монгол нутагт өргөн тархалттай байжээ. Өмнөговь аймгийн Гурвантэс сумын нутаг Наранбулагийн олдворт газраас олдсон пантодонт, нотоунгулят, диноцератын чулуужсан үлдэгдэл Америк тивийн амьтадтай төстэй байгаа нь Ази, Америк тивүүд тухайн цагт амьтны аймгийн хувьд харилцан уялдаатай байсныг гэрчилж байна гэж судлагчид үзэж байна.

	Хөхтөн амьтдын бүрэлдэхүүнээс авч үзэхэд Палеоцены цагт Ази тивийн цаг уурын нөхцөл харьцангуй чийглэг байсан хэдий ч эх газрын дотоодын цэнгэг усан савуудын тархах талбай багасаж яваандаа хуурайших хандлагатай болсон гэж дүгнэх тал байдаг.

	Неогений цаг үед тал хээрийн амьтад төрөл бүрийн гөрөөс, анаашны төрлийн амьтад болон эртний адуу цэрэг нь ихээр дэлгэрсэн байна. Антропогенийн цагт Монголын умард нутгаар арслан заан, савагт хирс өргөн тархаж байжээ.

	Гиппарион хэмээх эртний адуу. Гиппарион хэмээх эртний адуу нь одоогийн бидний мэдэх адууны өвөг болох ба уугуул нутаг нь Умард Америк тив юм. Плиоцений цагт эдгээр эртний адуу ихээр үржин дэлгэрч байсныг гэрчлэх баримт болсон сайн материал олдсоны дүнд одоогоор шинжлэх ухаанд нэлээд олон төрөл тогтоогдсон байна. Манай орны баруун, төв хэсгээс эртний адууны яс олддог. Эртний адуу нь ойролцоогоор 1, 3 метр урт, нэг метр орчим өндөр байсан байна. Нэгэн төрөл эртний адууны ерөнхий байдлыг 9 дүгээр зурагт үзүүлэв.

	Арслан заан. Эртний хүнтэй нэгэн цаг үед оршиж байсан аварга биет хөхтөн амьтан юм. Энэ амьтны ясан бие төдийгүй булчин шөрмөс, арьс үстэйгээ хамт бүхэлдээ мөнх цэвдгийн хурдсаас олдсон билээ. Ийм нэгэн гайхамшигтай ховор үзмэр Ленинград хот дахь ЗСБНХУ-ын ШУА-ийн Зоологийн хүрээлэнд хадгалагдаж байдаг. Монгол орны баруун болон төвийн нутагт арслан зааны ясан биеийн чулуужсан үлдэгдэл багагүй тохиолддог. Одоогоос 10 гаруй мянган жилийн тэртээд эдгээр амьтад мөхжээ. Арслан зааны биеийн гадаад байдлыг 10 дугаар зурагт үзүүлэв.

	Савагт хирс целодонт. Хирс хэлбэрт амьтад хэдийгээр орчин үед оршин байгаа ч эх газрын эрс тэс уур амьсгалтай Монгол орноос тэдгээр амьтдын ясан бие олддог нь бас ч сонин бөгөөд байгаль цаг уурын өөрчлөлт, онцлогийг нарийвчлан тодорхойлоход үнэт баримт болно. Савагт хирс нас бие гүйцсэн үедээ 3 метр гаруй урт, 1, 5 метр орчим өндөр болдог байна.

	Савагт хирсийн нэгэн төрлийн гадаад ерөнхий байдлыг 11 дүгээр зурагт харуулав.

	
5. АМЬТАН, УРГАМЛЫН АЙМГИЙН СӨНӨЛ, МӨХӨЛ, ТЭДГЭЭРИЙН ҮЛДЭГДЭЛ ЧУЛУУЖИН ХАДГАЛАГДАХ ҮЙЛ ЯВЦЫН ТУХАЙ ЗАРИМ ОЙЛГОЛТ 

	Шим ертөнцийн хөгжлийн түүхийн явцад ажиглагддаг нэгэн чухал үзэгдэл бол амьтан, ургамлын аймгийн тодорхой бүлгүүдийн мөхөл юм. Сөнөл мөхөл бол шим ертөнцийн улиран хувьслын хөгжилд багагүй нөлөөтэй байдаг байна. Ер нь сөнөл мөхлийн тухай асуудал дээр эрдэмтдийн дунд нийтлэг үзэл, зарчмын хувьд баталгаатай тогтоосон баримт, онолын нотолгоо ховор байна. Иймд эртний шим ертөнцийн хөгжлийн түүхэн явцад удаа дараа болж өнгөрсөн тодорхой бүлэг амьтан, ургамлын сөнөл мөхлийн явцыг янз янзаар тайлбарлах нь шинжлэх ухааны ном зохиолд элбэг байдаг байна. Бид шим ертөнцийн хөгжлийн түүхэн дэх амьтны бүлгүүдийн 75 сөнөл, мөхлийн тухай олон үзэл, тэр бүр баримтат дүгнэлтүүдийг хамруулан авч үзэх боломжгүй учир энд зөвхөн ганц нэг ерөнхий нөхцөлийг нь цухас тайлбарлахыг хичээв.

	Байгаль цаг уурын нөхцөл, газарзүйн шинж өөрчлөгдөх нь амьтан, ургамлын аймгийн тодорхой бүлэг, ялангуяа тухайн орчиндоо нарийн сайн зохицож өргөн ихээр дэлгэрч байсан төрлүүдийн хувьд ихээхэн нөлөөтэй байдаг байна. Үүнээс үндэслэн амьтан, ургамлын аймгийн сөнөл, мөхлийн нэгэн голлох хүчин зүйл нь цаг уурын өөрчлөлтийн шинжтэй холбоотой гэж үзэх үзэл нэлээд дэлгэрэнгүй байна.

	Геологийн цаг тооллын урт удаан үргэлжилсэн хэд хэдэн үе, галавыг дамжин дэлхийн хэмжээгээр өргөн их тархалттай амьтдын жишээн дээр авч үзвэл байгаль цаг уурын өөрчлөлт нь бүхэлдээ амьтан, ургамлын аймгийн сөнөл, мөхлийн голлох шалтгаан байж бас ч тэр бүр тохирохгүй байна. Газар дэлхийн хөгжлийн түүхээс үзвэл бүх тив, тэнгис далайг нэлэнхийд нь хамарсан цаг уурын өөрчлөлт нэгэн зэрэг огцом түргэн болж байсангүй. Үүний адил гадаргуугийн болон гүний геологийн процессууд: уулс үүсэх, атираат мужууд бий болох, тив газрууд салж нийлэх болон асар том хэмжээний сүүлт од, солир дэлхийтэй мөргөлдөх, дэлхийн тэнгис, далайд үлэмж хэмжээний солир унах зэргээс болж амьтны аймгийн мөхлийн шалтгаан бүрддэг гэж үзэх нь бас эцсийн хариулт болж чадахгүй байна.

	Амьтан, ургамлын аймгийн сөнөл, мөхлийн асуудлыг тайлбарлахдаа нэг бол аажуу хомсдол, удам төрлийн хөгжлийн утгаар нь авч үзвэл тухайн төрлүүдийн "хөгшрөл" буюу дэлгэрэх цагийн эцэс рүү тулж ирснийх гэдэг, эсвэл гэнэтийн сүйрэл болдог гэсэн хоёр голлох ойлголтоор тайлбарлах хандлага байдаг. Амьтан ургамлын аймгийн тодорхой бүлгүүдийн хувьд удам төрлийн хөгжлийн (филогени) эцэс рүү тулж ирэх буюу төрлүүдийн генетикийн чадавх буурах "хөгшрөл" онолыг манай зууны тавь, жараад оны үед зарим эрдэмтэд тухайлбал: Г. Госсан, Р. Токе нар гаргаж тавьсан байна. Тэгэхдээ дээрх эрдэмтэд удам төрлийн хөгжлийн шинэ үе шатанд үүсэж болох зарим өвөрмөц адаптив шинжүүдийг нь эсрэгээр ойлгож эрхтний хомсдол бууралт гэж үзсэнтэй холбоотой болохыг нэгэнт тогтоожээ.

	Орчин үед оршин дэлгэрч үржин цэцэглэсээр байгаа олон зүйл амьтдын өвөг элэнцгийг, тэдгээрийн элэр цагийн эхлэлийг нь уламжлан судлахад геологийн эрин цагийн алс эрт үе рүү цаашилсаар байдаг нь дээр дурд сан үзэл онолын хэр зэрэг үнэмшил багатай болохыг баталж байна. Гэхдээ аажуу хомсдол гэдэг ойлголтын өөр нэг тал байгалийн шалгарлын бодит хуулиар уламжлагдан гарах хувирал өөрчлөлт, зүйл хоорондын өрсөлдөөн, оршин байхуйн төлөө тэмцэл, үржлийн чадавх зэргээс шалтгаалан гардаг онцгой шинжүүдийг чухалчлан анхаарахгүйгээр уг асуудлыг шийдвэрлэх боломжгүй юм.

	Гэнэтийн сүйрэл гэдэг ойлголтыг дэвшүүлэхдээ дэлхийн шим мандалд нарны аймгийн гариг эрхсийн нөлөө онцгой чанартай байдгийг анхаарч үзэхийн хамт нэн шинэ одны нөлөөлөл амьтны аймгийн зонхилох бүлгүүдийг мөхлийн сүйрэлд хүргэсэн гэж үзэх үндэслэл гаргасан байна. Тэр "нэн шинэ" од нь шинээр нээсэн бусад оддын дэлбэрэлтээс мянга мянга дахин хүчтэй туяа цацаж огцом хүчтэй дэлбэрдэг, дэлбэрэлтийн үед туяаны чадал нь 1040 эрг/секунд буюу түүнээс ч илүү байдаг аж.(1 эрг=10 Джоуль, 1 Джоуль=10 эрг=02388 калори болно). Дэлбэрэх үедээ уг одны төв нь нейтроны цөм болон хувирч, гадаргуугийн цацраг идэвхт эгэл хэсгүүдийг хэдэн мянган км/секундийн хурдтай цацаж, цацрагийн манан үүсгэдэг огторгуйн туяаны эх үүсвэр болдог байна. Энэ "нэн шинэ" одны дэлбэрэлтийн явцад дэлхийн агаар мандлын гадаад давхаргад (ионосферт тэнцвэрт байдал алдагдаж сансрын туяа дэлхийд нэвтрэн буух нөхцөл бүрддэг гэж үзжээ. Чухам ийнхүү амьтны аймгуудын голлох бүлгийн мөхлийн уг сурвалж бий болдог гэсэн байна.

	Энэ онолоор авч үзвэл нэгэнт дэлхийд буусан сансрын болон "нэн шинэ" одноос үүссэн цацрагийн туяа нь амьтны аймгийн бараг бүх бүлгүүдийг мөхлийн сүйрэлд хүргэж нэгэн цагийн амьдралыг бүрэн сөнөөж болмоор юм. Гэтэл геологийн цаг тооллын тухайн тодорхой үе шатнаа, тэр үедээ сөнөж мөхөж байсан амьтдын зэрэгцээгээр ямар нэгэн байдлаар дэлгэрч цэцэглэсэн амьтад үе уламжлан үржсээр хөгжлийнхөө эрчийг хадгалсаар ирснийг тайлбарлах шаардлага гарна. Энэ бол "нэн шинэ" одны нөлөөгөөр л амьтны аймаг мөхсөн гэж үзэх үзлийн учир дутагдалтайг харуулж байна.

	Тусгайлан авсан хэсэг талбай газар, тивийн хэмжээнд амьтны аймгийн зонхилох бүлгийн сөнөл, мөхлийг гэнэтийн сүйрэл гэдэг ойлголтоор тайлбарлахад үргэлжилсэн газар хөдлөл, чичирхийллийн үйлчлэл, гүний тектоник хөдөлгөөний улмаас өндөр хүчдэлийн цахилгаан соронзон орон үүсэж амьтан организмын жолоодлогын буюу залуурын механизмд гажиг гарах боломжтой гэсэн үзлийг дэвжүүлэх явдал байдаг. Түүнчлэн галт уулын идэвхжилтэй холбож үзэх, галт уулын халуун хайлмагийн нурман бороо, хийн мөндөрт цохиулах замаар үлэг гүрвэлийн сөнөл, мөхөл болсон гэж үзэх үзэл ч гарч байна.

	Гэнэтийн сүйрэл гэдэг ойлголтыг бид ямар ч атугай туйлын утгаар ойлгож, цаг хугацааны давчуу тоон хэмжигдэхүүнд оруулж тайлбарлах нь зүйд үл нийцнэ. Учир нь геологийн цаг тооллын хэдэн зуун сая, миллиард жилийн хувьд бол цөөн хэдэн мянган жил, тав арван сая жилийн хугацаа нь үнэхээр харьцангуй богино, гэнэтийн юм шиг ойлгож болох хэмжигдэхүүн учраас л дээр бидний өгүүлэн буй гэнэтийн сүйрэл гэдэг асуудлыг эрдэмтэд тооцон үзсэн байна. Тухайлбал одоогоос 200 гаруй сая жилийн тэртээд мезозойн эриний триасын галавын цаг үед анх үүссэн үлэг гүрвэлийн бүлгийн мөлхөгч амьтад газар дэлхийд 140 сая орчим жилийн турш оршин дэлгэрч байгаад энэ эриний эцэст бүрэн сөнөж мөхжээ. Тэгэхдээ эдгээр үлэг гүрвэлийн хамгийн их дэлгэрэх тийм аятай нөхцөл магадгүй чухам л энэ эриний эцсийн галавт байсан гэж үзэх зарим үндэслэл байна. Эндээс үзвэл үлэг гүрвэлийн сөнөл мөхлийн асуудлыг ямар нэгэн сүйрлийн уг сурвалжтай холбож үзэх боломж гарч байна.

	Амьтан, ургамлын аймгийн сөнөл мөхөлд газарзүйн орчны өөрчлөлт чухал үүрэгтэй болохыг авч үзье.

	Үүнд юуны түрүүнд газар сайгүй удам төрлийн бүлэг амьтад нь аль эртнээс сөнөж үгүй болсон байхад үлдмэл (реликт) бүлэг амьтад харьцангуй багахан хэмжээний нутаг, орон зайд оршин дэлгэрсээр байгаа учрыг үзье. Тухайлбал; манай бөмбөрцгийн өмнөд хэсэгт палеозойн эриний хожуу үед өргөст арьстан амьтдын нэгэн болох "бластоидууд" байсаар л байжээ. Уг нь энэ амьтан ордовик, силурийн галавьш цаг үед үүсэж түрүү карбоны цагт ид цэцэглэж байжээ. Харин дунд болон хожуу карбоны тунамал хурдаст ердөө л 3-4-хэн төрөл амьтан нь чулуужин хадгалагдсан байна. Энэ бол эдгээр өргөст арьстан амьтад бараг бүхэлдээ сөнөх тийшээ хандсаны гэрч. Гэтэл палеозойн эриний хамгийн сүүлчийн галав болох пермийн хурдсаас (Зондын арлуудад) эдгээр өргөст арьстны 16 төрлийн чулуужсан үлдэгдэл олдсон байдаг. Энэ нь тухайн амьтны дахин цэцэглэх газарзүйн аятай нөхцөлөөс шууд шалтгаалсны баримт болно. Одоо бид Австрали тивийн уутат хөхтөн амьтдын талаар авч үзье. Эдгээр амьтад хязгаарлагдмал харьцангуй багахан талбай, ганцхан тив газарт үлдэж өнөөдрийг хүртэл оршсоор байгаа билээ. Уутат хөхтөн амьтад мезозойн эриний сүүлч үеэр манай дэлхийд газар сайгүй өргөн тархаж байжээ. Харин кайнозойн эриний эхээр үр хөврөлийн физиологийн өндөр хөгжилт бүхий эхэст хөхтөн амьтдын адаптив хөгжил эхэлж, уутат хөхтөн амьтдыг хаа сайгүй шахан түрж эхэлсэн байна. Өмнөд Америк, Австрали тивүүд кайнозойн эриний туршид бусад тивээс ангид саланги, эргэн тойрон тэнгисээр хүрээлэгдэж байв. Иймд ууттан амьтад нь гаднын аюулд үл өртөж, эхэст хөхтөн амьтадтай тулгарах өрсөлдөөнөөс хол байв. Плиоцены галавын эцэс рүү ойртох үед хойд, өмнөд Америкийг хол- босон хуурай газрын нарийн зурвас Панамын хүзүүвч бүрэлдэн тогтсоноор умард Америкийн эхэст хөхтөн амьтад өмнө зүг нүүдэллэх бололцоо буй болжээ. Ингэж өмнөд Америкийн уугуул нутгийн уутат хөхтөн амьтад түрэгдэн зайлах эхлэл тавигджээ. Энэ бол тэдгээрийн мөхлийн гол шалтгаан юм. Харин цорын ганц уутат хөхтөн амьтан оппосум үлдсэнээр үл барам улмаар умард Америк лугаа тархаж хөгжжээ. Бусад бүх төрлийн ууттан амьтад нь зөвхөн алсад тусгаарлагдсан Австрали тивд үлдэж хоцорсон байна. Тив газраас хол алсад тусгаарлагдсан арал олтригууд бол чухам л иймэрхүү маягаар эрт галавын амьтдын маш өчүүхэн үлдмэл (реликт) хэсгийн тохиромжтой орон байр болдог ажээ.

	Чухамдаа дээд зэргийн хөгжилтөт приматын бүлгийн амьтдын эрт үеийн төлөөлөгч болох лемур Мадагаскарын арал дээр одоо хэр нь өргөн тархсан байна. Бидний мэдэх сфенодон гэгч гүрвэлийн өвөг бүлэг бол анх триасын галавт буюу 200 гаруй сая жилийн тэртээд үүссэн бөгөөд одоогоор Шинэ Зеландын эрэг орчмын цөөн хэдэн арал дээр оршсоор байна. Энэ нь Австрали болон Шинэ Зеландын орчим нь олон арван сая жилийн туршид өөрийн өвөрмөц онцлогтой тэнгис, далай, эх газрын нэгэн биогеографийн тусгаарлагдмал орчин байсны гэрч.

	Бүрэн тусгаарлагдмал хэтэрхий жижиг орчин нь амьтан, ургамлын олон бүлгүүдийг зэрэгцэн дэлгэрэхэд хаалт саад болох учир орчны эрс тод өөрчлөлт болоход л эн түрүүнд эзгүйрч болох аюултай байна. Амьтны аймгийн хувьд нийтийг хамарсан сөнөл, мөхөл гэж бас байна. Палеонтологийн судалгааны томоохон бөгөөд учир нь төдий л хялбар ойлгогдохгүй нэгэн асуудал бол харьцангуй богинохон хугацаанд томоохон бүлэг амьтдын нийтийг хамарсан шинж бүхий мөхөл юм. Иймэрхүү мөхлийн дараачаар өөр өөр амьтдын бүлгүүдийн маш дэлгэрэнгүй хөгжилт эхлэх нь байнгын шахам үзэгдэл ажээ. Тэгэхдээ ихэнх тохиолдолд амьтан, ургамлын нийтийг хамарсан мөхөл нь геологийн эрин болоод галавуудын солигдох, халалцах заагаар болж өнгөрчээ. Хамгийн тодорхой ажиглагддаг нийтийг хамарсан мөхөл нь палеозойн эриний болоод мезозойн эриний сүүлчээр л болж өнгөрсөн байна. Далай, тэнгисийн амьтдын нийтийг хамарсан шинжтэй мөхөл нь кембрий, ордовик, девоны галавуудын сүүлчээр болж өнгөрсөн ч ангиллын хувьд томоохон бүлгүүдийн нийтлэг мөхөл палеозойн эриний сүүлчийн галав пермийн цаг үед болжээ. Далай, тэнгисийн зөөлөн биет бичил амьтдыг бодвол эх газрын сээр нуруутан амьтад палеозой, мезозейн эриний заагаар харьцангуй багахан хэмжээгээр мөхсөн байна. Пермийн галавын дунд үед мөлхөгч амьтад нэлээд газар аван хөгжиж дэлгэрсэн байхад энэ галавын эхэн үеэс өргөн ихээр тархаж байсан хоёр нутагтан амьтдын амьдрах орчин хомсодсоор байжээ. Харин триасын галавын сүүл үед сээр нуруутан амьтдын анхны нийтийг хамарсан томоохон мөхөл эх газарт ч тэнгис далайд ч болж өнгөрчээ. Тухайлбал, хожуу триасын мөлхөгч амьтдын 19 баг, салбар багаас 8 багийн мөлхөгч амьтан бүрмөсөн мөхөж арилжээ. Далай тэнгисийн амьтдын дотроос аммонитууд ихээр мөхжээ. Мезозойн эриний триас, юр, цэрдийн галавын туршид үлэг гүрвэлийн аймаг ихээр дэлгэрч байгаад цэрдийн галавын төгсгөлд үр үндэсгүй мөхжээ.

	Кайнозойн эринд баттай мэдэгдсэнээр нэгэн удаа нийтийг хамарсан мөхөл болж өнгөрсөн нь рлейстоцены галавт тохиолджээ. Гэхдээ энэ нь гагцхүү уур амьсгалын өөрчлөлт, манай бөмбөрцгийн умард хэсгийг нэлэнхийд нь хамарсан 4 удаагийн их мөстлөгийн нөлөө ганцаар бус бололтой. Экологийн ижил нөхцөлд байсан эх газрын ургамал, далайн эрэг орчмын гүехэн усны бичил амьтад энэ нийтийг хамарсан мөхлийн сүүдэрт дайрагдаагүй үлдсэн байна.

	Зарим судлаачдын үзэж байгаагаар дээр дурдсан плейстоцены галавын олон олон бүлэг хөхтөн амьтад нь хүний бүрэлгэх аюулыг давж гараагүйнх гэж байна. Харин дээд ургамлын хувьд тохиолдож байсан нийтийг хамарсан шинжтэй мөхөл нь тэр бүрий амьтны бүлгүүдийн сөнөлттэй цаг хугацааны хувьд тохирдоггүй байна. Гэхдээ ургамлын бүрхүүлийн хоёр удаагийн их өөрчлөлт нь эх газрын амьтдын томоохон бүлгүүдийг бараг үндсэнд нь өөрчлөгдөхөд урьдчилсан нөхцөл болсныг шинжлэх ухаанд онож тогтоосон байдаг. Дээд зэрэг ургамлын аймгийн хөгжлийн түүхэнд үндсэн гурван удаагийн их хувьсал явагдсан нь палеозойн эриний үрт ургамал, мезозойн эриний нүцгэн үрт ургамал, кайнозойн эриний далд үрт ургамал болно.

	Тэгэхдээ харин эл ургамлын бүлгүүдийн ээлж халаагаа авч өгч байсан цаг үе нь тухайн эрин цагуудын шилжилтийн хугацаатай яг тохирдоггүй зөвхөн урьдчилсан нөхцөлүүдийн нэг л болдог байна. Тийнхүү ургамлын бүлгүүдийн бүрэн шилжилт буюу мөхлийн цаг үе нь шинээр буй болсон эрин галавуудын дунд үетэй л ихэвчлэн тохирдог ажээ.

	Нэгэнт мөхөж сөнөсөн амьтан, ургамал геологийн нэн урт хугацааны туршид хэрхэн газрын хөрснөө хадгалагдан үлдэж вэ, ямар зүй тогтлоор чулуужиж вэ? гэдгийг эрдэмтэд эртнээс сонирхсоор иржээ. Шим ертөнцийн хөгжлийн түүхийн холбогдолтой баримт материал чулуужин хадгалагдах үндсэн нөхцөлийг танин мэдэж нээн илрүүлэх судалгааг шинжлэх ухаанд бие даасан чиглэл болгон "Тафономи" гэдэг юм. Эртний шим ертөнцийн сөнөж мөхөөд чулуужин хадгалагдах нөхцөл байдал, орчны өөрчлөлтийн зүй тогтлыг судлах ажилд зөвлөлтийн эрдэмтэн И. А. Ефремов томоохон хувь нэмэр оруулсан бөгөөд монгол орны говь нутгийн нэртэй олдворт газруудын тафономийн асуудлыг анх дэвшүүлсэн юм.

	Геологийн цаг хугацааны туршид оршин байгаад сөнөж мөхсөн амьтан, ургамлын үлдэгдэл чулуужин хадгалагдана гэдэг бол тухайн тэр цагийнхаа хурдас чулуулагт агуулагдсаар орчин үе хүрч ирсэн хэрэг юм. Хурдас чулуулагт үлдэж хоцорсон ор мөр, чулуулагт агуулагдсан ясан биеийн үлдэгдлээр нь тэдгээр мөхсөн организмыг судалж, тэдний оршин байсан орчин нөхцөлийг нь сэргээн тогтоож, улмаар эртний газар зүйн онцлогийг нь судлах боломжтой болдог. Мөхсөн организмын үлдэгдэл чулуужих үйл явц нь тэдгээр амьд организмын үхсэний хойно сэг нь тунамал хурдсын үе давхаргад битүү дарагшин булагдаж салхи, ус болон бусад байгалийн үйлчлэлд өртөлгүй он удаан (сая сая) жилээр хадгалагдсанаар тодорхойлогдоно. Ингэж чадсан тохиолдолд чулуужилт явагддаг байна. Чулуужих процесс нь юуны өмнө тунамал хурдсын нягт зузаан үе давхаргад агуулагдсан организмын үлдэгдэл, ясан биед янз бүрийн эрдсийн усан уусмал нэвчин орж, тэндээ эрдсийн зүйлс нь үлдэж шингэн нь ууршин гарах замаар олон сая жилийн туршид явагддаг байна.

	Байгаль, цаг уурын болон тектоник, газарзүйн тохиромжтой нөхцөл бүрдсэн тохиолдолд л чулуужилт явагдах, хадгалагдах боломж гардаг байна. Манай дэлхий ертөнцийн амьдралын түүхийн 4 миллиард жилд цагийн цагт оршин дэлгэрч байгаад сөнөж мөхсөн амьд организмуудын тун багахан хэсэг нь л чулуужсан байдлаар олдож судлагдсан байна. Амьд организмын үлдэгдэл чулуужих явцад тодорхой хэмжээний өөрчлөлт хувиралтад ордог байна.

	Чулуужих явцад мөхсөн организмын органик эд нь эрдсээр бүрэн халагдан солигдох төдийгүй бас хэлбэр хэмжээний тодорхой өөрчлөлт ч гардаг. Ихэвчлэн тэнгисийн зөөлөн биет амьтан организмын шохойлог найрлагатай хавтас бүрээс цахиурлаг эрдсээр, сүвэрхэг биет амьтдын цахиурлаг ясан бие кальцитаар халагдаж, мод ургамлын иш үндэс нүүрслэг, цахиурлаг шинжтэй болж чулуужих нь олонтоо тохиолдоно. Зөвхөн ясан бие чулуужин хадгалагдах төдийгүй амьтан организмын биеийн хэв, мөр (онцгой ховор тохиолдолд) гол төлөв антропогений галавт байсан арслан заан, хирс, зэрэг амьтны булчин, шөрмөс, арьс зэрэг нь мөстлөгийн гаралтай тунамал хурдсын үе давхаргад хадгалагдах явдал ч байдаг.

	Палеонтологийн ухаанд ийнхүү эртний амьтан, ургамлын чулуужсан үлдэгдлээр судалгаа хийсний дүнд Палеобиологийн онол, шим ертөнцийн хөгжлийн нарийн түвэгтэй зарчмын асуудлуудыг боловсруулах боломж бүрдэнэ.

	Эртний шим ертөнцийн төлөөлөгч, тухайн ойролцоо орчинд оршиж байсан амьтан, ургамлын бүлгүүдийг бүхэлд нь хамарсан цогцолборыг палеобиоценоз гэдэг юм. Гэхдээ ойролцоо ижил нэгэн үе давхаргаас олдож байгаа бүхнийг шууд энэ утгаар авч үзэх боломжгүй тал их байдаг. Чулуужсан байдлаар хамт олдож байгаа амьтан организмууд нь заавал нэгэн биоценоз байх албагүй, харин хамт үхэж хадгалагдах тохиолдол таарсан байх нь бий. Энэ үзэгдлийг "Танатоценоз" - (хамт үхэх) гэдэг ойлголтоор тайлбарладаг байна. Танатоценоз гэдэг ойлголтыг бас ч туйлын утгаар авч үзэж болдоггүй. Учир нь амьтан организмуудын үхсэний дараа байгалийн хүчний нөлөөгөөр зөөгдөн хуралдах, сарнин шилжих үйл явц бол нийтлэг үзэгдэл юм. Энэ нь үхсэний дараа буюу "Некроценоз" гэдэг ойлголтоор тайлбарлагддаг. Иймд танатоценоз нь некроценозын жирийн нэг тохиолдол байж болдог. Эсвэл эдгээрийн аль алинд хамаарахгүй боловч тохиолдлоор тэр үед мөхсөн амьтан организмын биоценозтой тохирч үхсэн амьтны үлдэгдэл хадгалагдах явдал байдаг байна. 

	Палеонтологийн ухаанд организмуудын хадгалагдах байдлыг бодитойгоор авч үзэх бололцоог ориктоценоз буюу мөхсөн амьтан организмуудын бөөгнөрөл гэсэн ойлголт өгдөг. Энэ нь өөр өөр цаг үед оршиж байсан харилцан адилгүй биоценозд хамаарагдах организмуудын үлдэгдлийг багтаасан ойлголт юм. Ориктоценоз гэдэг ойлголтыг анх И. А. Ефремов дэвшүүлсэн юм.

	Одоо бид хэдийгээр ерөнхий ойлголтын хувьд тафономийн асуудалд хариулт өгөхгүй ч гэсэн аль эрт сөнөж мөхсөн үлэг гүрвэлийн амьтны бүлгийн дотор ховор тохиолдох нэгэн олдворын тухай товч дурдъя.

	Үлэг гүрвэлийн чулуужсан араг яс бүрэн бүтнээрээ олдсон түүх тийм ч цөөн биш ээ. Харин амин ажиллагааны эрс хоёр өөр хэв маягтай, амьдралын харилцан адилгүй орчинтой, нэг нь махан идэшт, нөгөө нь өвсөн идэшт хоёр этгээд амьтан барьцалдаж үхээд хамт чулуужин хадгалагдсан түүхийг жирийн тохиолдол гэхэд амаргүй хэрэг. Шинжлэх ухаанд ховорхон тохиолдох палеонтологийн энэ хосгүй олдвор хамгийн энгийнээр төсөөлөн бодоход махан болон өвсөн идэшт амьтдын хоорондын харилцан зохицож оршин байх учир холбогдлыг тайлбарлах баримт байж болмоор санагддаг. Махан идэшт нь аймшигт хурц, махир хумсаараа нөгөө амьтныхаа хэвлий тус газраар гүн шигтгэж өмнөд хоёр хөлөөрөө чамархайнаас нь бат зуурсан байхад өвсөн тэжээлт үлэг гүрвэл нь (биеэр нэлээд том) махчныхаа дээрээс нь бүх биеэрээ дарж унасан бөгөөд баруун урд хөлийн нь шуугаар нь лав хазаж гэдрэг түлхэх үед магадгүй хоёул балчигт нуран унасан ч юм уу махчны нь нугас тасарчээ дээ гэмээр аман хүзүү нь гавалын яснаас 3 сантиметр хэртэй зайтай хадгалагдсан байжээ.

	Ясан биеийн бүтцийн олон шинжээр өвсөн тэжээлт үлэг гүрвэл нь нуур усны эрэг орчимд орших зохилдлоготой гүехэн усны амьтан байсан болов уу гэх тал бий. Энэ нь юуны түрүүнд махчин амьтанд баригдах үед амь аврах усан орчин руугаа тэмүүлэн зүтгэх нь зүйн хэрэг. Ингэж үзвэл энэ хоёр ноцолдон зууралдах үед усны эрэг дээрээс халин унасан байхад болохгүй ч гэх газар үгүй.

	... Эдүгээ манай палеонтологичид ах дүү социалист орны эрдэмтэн мэргэжилтэн нөхөдтэй хамтран Төв Азийн болон Монгол орны эртний шим ертөнцийн хөгжлийн түүхийг судлан шинэ шинэ олдворыг нээн илрүүлж, эх дэлхийгээ танин мэдэх үндсийг өргөжүүлж явна.

	 

	
АШИГЛАСАН НОМ ЗОХИОЛ

	Н. К. Верещагин. Записки палеонтолога. Наука, Ленинград, 1984.

	Ф. Крик, Л. Оргелл. Направленная панспермия. Химия и Жизнь, № 9, 1974.

	К. Маркс, Ф. Энгельс. Соч. 2-е изд. Том. 39.

	Н. В. Пилипенко. Диалектика необходимости и слу- чайности. Москва, 1980.

	А. И. Опарин. Происхождение жизни. Москва, 1924.

	А. И. Опарин. Возникновение и начальное развитие Жизни. Москва, 1966.

	А. И, Опарин. 0 сущности жизни. Вопросы философии, № 4, 1979.

	С. С. Четвериков. 0 некоторых моментах эволюционно го прогресса с точки зрения современной генетики. Ленинград, 1968. Л-879

	 


1988 оны хэвлэлийн Хэвлэн нийтлэлийн мэдээлэл

	А. Лхүмбэ, А. Пэрлээ

	 

	ЭЛЭР ЦАГИЙН ЕРТӨНЦ 

	 

	Редактор Ч. Минжин

	Цаасны хэмжээ 60x90 1/32. Хэвлэсэн тоо 1000.

	ХГ 178/87 Зах. 261 Үнэ 5 төг 30 мөн

	Улсын Хэвлэлийн Газар 

	Улаанбаатар, Элдэв-Очирын гудамж, 7 

	Шинжлэх ухаан, техникийн мэдээллийн төвд хэвлэв.

	Коларовын гудамж, 49

	 

	 


[image: болор спеллArtboard 1]

	 


cover.jpeg
WIIWINIMWWMMW

e 409A (bkmon) / 3100-3-4

A. TIP3, A. JXYMBD





images/image1.png





images/image.jpeg
5 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pty

v 60 cas yauliH caHmai.

W Andaamail yacutiz unpyynx, 3ee

yeacuii2 caHan 6o12oHo.
Xanayiin maiin6ap monsmoii. %

Xy®eullH yauiiH caH yyceax
Bonomxmol.






